
        
            
                
            
        

    
	ТУВА АРДЫН ҮЛГЭР 

	(сургуулийн бага насныханд зориулав)

	 

	 “АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1981 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 

	
ӨМНӨХ ҮГ

	Хүүхэд та нар энэ номын хуудсыг сөхмөгц үлгэрийн гэрт орсон юм шиг болно. Ард түмний дүрслэн бодож бүтээсэн үлгэрийн баатрууд та бүхний өмнө гарч ирнэ. Эдгээр үлгэрүүдийг манай ард түмэн ганц нэг өдөр бий болгоогүй, харин эртийн эрт цагаас янз бүрийн цаг үед бие биедээ дамжуулан, нэг айл өрхөөс нөгөөд, нэг үеэс дараах үедээ шилжүүлэн ярьсаар манай үеийг хүрчээ.

	Тува ардын үлгэрийн гайхамшигт баатар Оскюс-Оолын тухай би чухам хэдийд олж сонссоноо мартжээ. Оскюс-Оол бол оросын ардын үлгэрийн баатар Иванушкийн хүнд бэрх хувь заяа, дуусашгүй хөгжөөнт үйл явдлууд, амьдралд хайртайгаараа тун ч төстэй юм. Оскюс-Оолд ямар нэг гай гамшиг учирлаа ч гэсэн, аль нэг харгис хэрцгий хүчин дайран довтоллоо ч гэсэн түүнд автагддаггүй, харин дайснаа ямагт л арга заль, суут ухаанаараа дийлдэг ажээ. Яагаад гэвэл түүнд ард түмэн нь төгс мэргэн ухаанаа, авхаалж самбаагаа өгсөн юм.

	Тувачууд саяхан болтол эсгий гэрт, өндөр уул, өргөн голын хөндийгөөр нүүдэллэн амьдарч, өөрийн гэх бичиг үсэггүй, олонх нь бичиг үсэг мэдэхгүй учир үлгэрийг ам дамжуулан сонсдог байсан юм. Хөр цастай хүйтний туйл хоёрдугаар сард шинэ жилээ (цагаан сараа) хийдэг байжээ. Цагаан сарын өдөр сайн морио унацгааж, хөршүүдээр зочлон шинэлж, үндэснийхээ наадам бөх барилдах, нум сум харвадаг байлаа. Энэхүү баяр наадмаараа амтат хоол цай, элбэг дэлбэг амттанаараа бие биесээ дайлдаг байлаа. Хамгийн сонирхолтой нь хөвүүдийн үндэсний бөхийн барилдаан, хөвүүд охидын үлгэр байдаг сан. Энэхүү эрт үеийн үйл явдал тун ч илхэн санагдана. Би тэгэхэд арван настай байсан юм. Манай хот айл (хоёр гэр) уулын жижиг голын эхэнд цагаан цасан малгайтай, анир чимээгүй хад асгаар нүүдэллэн өвөлжсөн билээ.

	Нар бараг тусдаггүй, уулын нөгөө талд өтгөн ой үргэлжилнэ. Зөөлөн шилмүүстэй жижигхэн шинэс, мөнх ногоон гачуур, хуш, цагаан хус модод шигүү холилдон ургасан нь нэвтэршгүй ажээ. Энэхүү битүү ойд бор гөрөөс, буга, унжуу хошуут хандгай, том баавгай зэрэг хөвчийн сайхан ан гөрөөс оршино. Ой тайгын айл зэргэлдээ эдгээр амьтад биднийг ер айлгадаггүй сэн. Манай хоёр гэрийн нэгэнд эмээ, өвчтэй өвөө, ах, эгч, би, нөгөө гэрт миний ахмад ах, авгай хүүхдүүдтэйгээ сууна.

	Нэг удаа манай ах зах хүмүүс, бидэнд шөнө түлж хүрэх хуурай түлээ түү гэцгээв. Энэ нь цагаан сар ойртсоны тэмдэг бөгөөд бид түлш түүх ажилдаа орлоо. Тийнхүү хуримтлуулсан түлээгээр цагаан сарын хоол-бин чанасан шар будаа, гурилтай хоол хийлээ. Цөмөөрөө манайд тулга тойрон сууцгаалаа. Задгай гал биднийг өврөөс дулаацуулавч араасаа даарч, бидний сүүдэр гэрийн хананд сүүтгэнэнэ. Хүүхэд бид томчуул руу шахцалдан суув. Манай өвөө хүндтэй суудалд сууж, нүдээ анин, алгаа хавсран, хөлөө нугалан суужээ. Өвөө одоо үлгэр хэлэх гэж байгаа тул бидний амьсгалахаас өөр ямар ч анир чимээгүй болов. Өвөө маань баатарлагийн үлгэрээ аялгуулан эхлэв. Цөмөөрөө энэ жижигхэн гэрт тулга тойрон шахцалдан сууцгааж, үлгэрийн ертөнцөд умбаж, нэг нь нөгөөгөөсөө хачин ээдрээтэй, төвөгтэй үйл явдалд автагдана. Ингэж бид бүх юмаа мартжээ. Ийнхүү Тувачууд аль ч үед үлгэр сонирхон, цагаан сараараа үлгэр сонсоцгоодог заншилтай ажээ. Үлгэрчин л байвал сонсогчид доороо ч цугларна. Үлгэр бол баатарлагийн, аж байдлын, ан гөрөөс, шувууд, загасны тухай, Тувагийн баялаг сайхан газар нутгийн тухай гэх зэрэг зүйлийг үлгэрт өгүүлдэг. Эдгээр үлгэрүүдэд жирийн хөдөлмөрчдийн санал бодол, баян ба ядуучуудын эсрэг тэсрэг сонирхлыг тусган гаргана. Үлгэрт жирийн ардууд ямар нэг саад тотгорыг даван туулж тэмцэлдсээр эцсийн эцэст ялж, аз жаргалаа эдэлнэ. Ард түмний ирээдүйн эрх жаргалынхаа төлөө мөрөөдсөн мөрөөдөл нь үлгэртээ илэрч жинхэнэ аж амьдрал болно. Тува ард улс Зөвлөлт Холбоот улстай нэгдэж манай улсын нэг автономит Бүгд Найрамдах Улс болсон юм. Тувачууд, Зөвлөлтийн ард түмний хамтаар коммунизм байгуулж байна. Манай нутгийнхан эсгий гэрт суухаа больж, олон сайхан тохилог байшингуудтай хот тосгодод амьдрах боллоо. Халдашгүй дархан гэгдэж байсан уулсаас нүүрс, металл, шөрмөсөн чулуу ашиглаж байна. Тал хөндийгөөр нь хүний гараар бүтээгдсэн машинууд хөлхөлдөж, цэнхэр хөх огторгуйд нь үлгэрт ч гараагүй хурдан хөлөг онгоцнууд шумбана. Манай эцэг өвгөдийн олон зуун жил халамжлан хадгалж ирсэн мөрөөдөл, манай ард түмний цэцэн мэргэн оюун ухааныг ардын энэ бүтээл та нарт нэвтэлгэх болтугай.

	 

	Олег Саган-Оол.


ОСКЮС-ООЛ, АЛТАН ГҮНЖ ХОЁР

	Эрт дээр цагт ертөнц дээр Оскюс-Оол1 гэдэг нэртэй эрэмгий сайн эр байжээ. Энэ эр өтөлсөн эцэгтэйгээ хуучирсан муу овоохойд сууж долоон ямаа маллан амьдардаг байжээ.

	Оскюс-Оол ямаагаа хариулж, өвгөрсөн аавдаа хоол хийж, цай чанаж, арчлан сувилдаг байлаа. Тэгээд нэг удаа аав нь их доройтжээ. Үүнд: Оскюс-Оол их л гашуудаж:

	— Та намайг төрүүлээгүй бол бий байхгүй байсан. Та намайг төрүүлээд өсгөж өдий хүргэлээ. Таны бие яачхав аа? Юу хэрэгтэй байна? гэхэд өвгөн, хүүгийнхээ толгойг илж, намуун дуугаар:

	— Надад ямар ч тус хэрэггүй хүү минь. Би амьдралынхаа эцэст хүрчээ. Харин халуун шөл ууж зөөлөн арьсан дээр хэвтвэл сайн юм сан. Харамсалтай нь бидэнд мал гэх юм байх биш, чамд энэ хэдэн ямаа чинь л хамгийн хэрэгтэй болно доо гэж хүүгээ ажиглан намуухан дуугаар хэллээ.

	— Аав аа, хэрвээ та байхгүй бол надад малын хэрэг алга гэж хэлээд Оскюс-Оол ямаагаа алж, арьсыг нь аавдаа дэвсэж өгөөд, махаар нь шөл хийж өгчээ.

	Тэгээд өдөр бүр шөл хийж, цай буцалгаж өгч байлаа. Харин аав нь ямааныхаа ноосоор таар сүлжжээ. Сүүлийнхээ ямааг идэж дуусахдаа өвгөн, таараа сүлжиж дуусаад хүүдээ:

	— Хүү минь, миний сүүлийн өдөр боллоо. Чамд энэ таараас өөр үлдээх юм над алга. Чи сайхан санаатай болохлоор алзахгүй. «Намайг Арзайт уулын хажуу дээр цагаан чулууны дэргэд оршуулаарай. Тэгээд чи Алтан нуурт очиж амьдраарай» гэж захижээ. Тэгээд маргааш өглөө нь нас баржээ. 

	Оскюс-Оол гашуудаж уйлавч юуны тус болох вэ дээ, аавынхаа гэрээсийг биелүүлэхээс өөр аргагүй болжээ. Оскюс-Оол Арзайт2 уулын цагаан чулууг олж, ааваа оршуулаад, чанх хойд зүгийг чиглэн явжээ. Оскюс-Оол олон хоног бөглүү тайгаар явавч Алтан нуур алга л байлаа.

	Нэг даваан дээр цагаан морьтой, цагаан тэгнээтэй, цагаан сахалтай өвгөнтэй тааралджээ. Тэр өвгөн:

	— Чиний нэр хэн гэдэг, хаанаас хаашаа, аль хүрэх гэж яваа вэ? гэж асуув.

	— Миний нэр Оскюс-Оол, өмнө зүгээс Алтан нуур хүрэхээр явж байна. Тэр Алтан нуур хол уу, өвгөн гуай?

	— Хүү чи, тэр Алтан нуурыг хэзээ ч хүрч чадахгүй гэж доогтой хэлээд цагаан морьт давхин одов.

	«Сахал нь цагаан, морь, тэгнээ нь цагаан боловч хар муу санаатай нь илэрхий байна» гэж Оскюс-Оол боджээ.

	Өөр нэг уулын даваан дээр хар морьтой, хар тэгнээтэй, хар сахалтай өвгөнтэй тааралджээ.

	— Чиний нэр хэн бэ, хаанаас хаашаа аль хүрэх гэж яваа вэ? гэж өвгөн асуув.

	— Миний нэр Оскюс-Оол гэдэг. Өмнө зүгээс Алтан нуур хүрэх гэж явна. Алтан нуур хол уу? өвгөн гуай гэж асуув.

	— Энэ уулнаас буухад Чинге хар хем3 гэдэг нуурт Бай хааных харагдана. Тэндээс Алтан нуур гурван өдрийн газар байдаг юм. Хүү чи аян замдаа сайн яваарай! гэж дотно байдлаар хэлээд өвгөн явлаа.

	«Хар сахалтай, хар морьтой, хар тэгнээтэй боловч сайхан санаатай өвгөн болох нь илэрхий байна» гэж Оскюс-Оод бодоод цаашаа явлаа.

	Тэгээд Чинге хар хем нуурын дэргэд олон айл, эргэн тойрон талын ногоо шиг олон малтай байхыг харжээ. «Энэ Бай-хаан маш баян болох нь илтэд юм даа» гэж хүү бодоод, хар гэрт нь оржээ.

	— Хаанаас аль хүрэх гэж яваа вэ, хүү минь? гэж гэрийн эзэн өвгөн асуулаа.

	— Өмнө зүгээс Алтан нуур хүрэх гэж явна.

	— Манайд байж амар. Маргааш их тэмцээн болно. Манай хаан нэг охинтой юм. Түүнд хүргэн болох гэж олон баячууд ирээд байна. Хар-Даг уулын цаанаас ус түрүүлж авчирсан хүнд хаан охиноо өгөх юм гэнэ гэв. 

	Оскюс-Оол хэдийгээр гэрлэх гээгүй боловч энэ тэмцээнд оролцож чадлаа сорихоор шийдлээ. 

	Өглөө нь Оскюс-Оол өвгөнөөс хувин гуйж аваад, хааны өргөөнд очлоо. Тэнд хааны хүргэн болох гэсэн чадалтай тэнхээтэй гучаад хүн хувин барьж, аль хэдийн цугларч, бие биесээ хорсолтой харцгаан, хүлээж байлаа.

	Тэд уранхай хувцастай хүү, өөрсөдтэй нь тэмцэхээр ирснийг хараад Оскюс-Оолыг шоолж дооглоцгоожээ. Гэтэл хаан гарч ирээд, торгон алчуураараа дохимогц цөмөөрөө Хар уул руу гүйцгээлээ.

	Хүргэн болохыг хүсэгчдийг уул давж амжаагүй байтал Оскюс-Оол багаасаа ууланд ямаа хариулан гүйж сурсан тул усаа аваад буцаж гүйжээ.

	Оскюс-Оол хаанд хувинтай усаа өгөөд:

	— Таны охин надад хэрэггүй, би энд удаж болохгүй, аавынхаа гэрээсийг биелүүлэхээр Алтан нуур хүрэх замдаа явалгүй горьгүй гээд цаашаа явжээ.

	Хоёр хоног умар зүгийг чиглэн явлаа. Гурав дахь хоногийн нар гарах үед Оскюс-Оол Алтан нуурыг харвал бүх эрэгт нь хатаасан загас элбэг байлаа, «Аавын минь зөв байна. Энд би хэзээд цатгалан байх болно» гэж бодоод энд амьдрахаар боллоо.

	Оскюс-Оол нэг удаа нуурын эргээр явж байгаад, хоёр загасчин алтан загас барьж тогоондоо хийхийг завдаж байгааг хараад, тэр алтан загасыг өрөвдөж:

	— Энэ загасаа надад өгөөч гэж гуйв.

	— Чи энэ загасны оронд бидэнд юу өгөх вэ? гэв, 

	— Надад, аавын минь бэлэглэсэн энэ л таараас өөр өгөх юм алга. Үүнийг аваад загасаа надад өг л дөө, гэхэд хоёр загасчин Оскюс-Оолын сайхан таарыг үзээд зөвшөөрөв. 

	Оскюс-Оол нуурын эрэг хавилдуу газар малтаж, түүндээ ус дүүргээд алтан загасаа тавилаа. Алтан загас нь тэр усанд нарны гэрлээс ч тод гялалзан туяарч байлаа.

	Оскюс-Оол өдөржингөө алтан загасаа бахдан харах бөгөөд тэр бас зүүдэнд нь ч хүртэл гэрэлтэн үзэгдэж, сэтгэлийг нь сэргээж байлаа. Маргааш өглөө нь Оскюс-Оол алтан загасаа харвал түүний байгаа усанд нь өөр олон загас бий болжээ. Оскюс-Оол энэ баялгийг хараад баярлажээ. Тэр загасны заримыг идэж, заримыг нь хатаалаа. Ингээд өглөө бүр алтан загасны байгаа нүх нь загасаар дүүрэн байдаг боллоо. Тэгээд нэг удаа алтан загасныхаа нүхнээс загас авахаар иртэл нүх нь хоосон байлаа.

	Оскюс-Оол гашуудан гунилаа. Тэгээд Оскюс-Оол нуурын эргээр алтан загасныхаа тухай санаашран толгойгоо унжуулан явж байлаа. Гэтэл гэнэтэд нуурын ус шуугин оргилж, тэр оргилсон уснаас гал улаан морьтой, булган малгайтай, улаан царайтай өвгөн, нуурын эрэг дээр үсрэн гарч ирээд, Оскюс-Оол руу давхин ирж:

	— Оскюс-Оол чамайг Алтан нуурын эзэн Далай хаан дуудаж байна гэж уриалганаар хэлэв. 

	«Би түүнд ямар хэрэгтэй болсон юм бэ?» гэж гайхавч үгнээс нь зөрөхийг зүрхэлсэнгүй, тэр хүний ард сундлав. Тэд нүд ирмэхийн зуур чих нь шуугьж жингэнээд л нуурын ёроолд орчихлоо. Улаан нүүртэй хүн:

	— Оскюс-Оол чамд тус болъё. Чи Далай хааны охины амийг аварсан болохоор ордонд нь зоригтой ороорой. Далай хаанаас мал, эд юм битгий аваарай. Харин хааны хөл хавьд байдаг жижиг шар нохойг л авъя гээрэй гэж хэлэв.

	Оскюс-Оол алтан элстэй замаар явсаар төдхөн, есөн мориор давхиад тойрч баршгүй тийм асар том гэрийг олж харлаа. Гэрийн хавьд маш олон мал байлаа. Оскюс-Оолыг хүрч очиход хааны зарц нар тосож, хүндэтгэн өргөөнд оруулав. Тэр өргөөнд Оскюс-Оолыг урт хар сахалтай, сайхан ногоон торгон дээлтэй Далай хаан хүлээж байлаа. Далай хаан Оскюс-Оолыг есөн давхар цагаан олбог дээр суулгаж, аагтай цай, амттан боовоор дайллаа. Дараа нь Далай хаан зарц нартаа:

	— Миний охины амийг аварсан Оскюс-Оолд миний эд хөрөнгөнөөс мал, эд агуурс өг! гэв. 

	Оскюс-Оол:

	— Таны хайрлаж байгаа эд агуурсыг хадгалах газар над байхгүй, бас малыг хариулах нутаг ч байхгүй болохоор эд бүхэн над хэрэггүй, харин та хөлийнхөө дэргэдэх тэр нохойгоо хайрла гэлээ.

	Далай хаан нохойгоо хараад, буруу харж уйлан, зөв харж инээгээд, нохойгоо дээсээр оосорлон, Оскюс-Оолын гарт бариулж, улаан царайт өвгөнд, зочныг Алтан нуурын эрэг дээр гаргаж өг гэж тушаалаа. «Улаан царайт өвгөний үгэнд орж, энэ нохойг би юунд авав даа. Энэ нохой надад ямар тус болох вэ» гэж Оскюс-Оол бодоод нохойгоо тавилаа. Нохой нь тэр доороо ойд давхин орж нэг туулай зуугаад ирлээ. «Ямар ухаантай нохой вэ» гэж бодоод туулайгаа шарж цадталаа идлээ. Ингэж нохой нь өдөр бүр туулай буюу усны шувуу авчирдаг байлаа. Оскюс-Оол цатгалан, сэтгэл хангалуун амьдардаг боллоо.

	Нэг өглөө Оскюс-Оол сэрээд харвал нохой нь алга байлаа. «Хаан эзэндээ хариа биз дээ» гэж гашуудаад түүнийг хайхаар явлаа. Тэгээд мөрөөр нь явсаар нэг том гэрт оржээ. Оскюс-Оол хулчийсхийж гэрт ороод, гайхсандаа дуу чимээ ч гарч чадсангүй, Харвал үнэт сайхан хивсэн дээр Алтан гүнж нар сарны туяа цацруулан сууж байлаа. Тэр гүнжийн газар шүргэсэн урт, атгад багтамгүй бүдүүн хар гэзэг нь жижиг шар нохойнх нь арьсан дээр хөвөрч байв.

	Гүнж Оскюс-Оолыг сонирхсон байдалтай эелдгээр тачигнан инээж:

	— Оскюс-Оол битгий гайх. Би бол Далай хааны ганц охин нь. Чи намайг аварсан тул энэ гэрийн эзэн нь болно. Суу, би усанд явлаа гээд мөнгөн хувин авч нуур луу явлаа. Оскюс-Оол, мөнгөн данхнаас өөртөө цай хийж, бин аваад, ууж идэхийн зуур шар нохойдоо эргэж хувилгахгүйн тулд, гүнжийнхээ үзэсгэлэнт гуаг ямагт харан дурлаж байхын тулд нохойн арьсыг түлчихвэл яасан юм бэ гэж бодоод түүнийг галд хаячихлаа. Алтан гүнж ус авчраад, юу болсныг тааж мэдээд, гашуудан:

	— Оскюс-Оол чи, нохойн арьсыг дэмий түллээ. Харгис муу этгээдийн нүднээс түүнд чинь би нуугддаг юм. Одоо арьсгүй болсон тул харгис муу этгээд биднийг хагацаан салгаж магадгүй гэж хэллээ.

	— Алтан гүнж минь, чи надтай байгаа тул муу этгээдээс бүү ай гэж Оскюс-Оол хариуллаа.

	Ингээд тэд жаргалтай сайхан аж төрөн амьдарч эхэллээ. Цаг хугацаа өнгөрч байвч Оскюс-Оол Алтан гүнжийн зэмлэлийг мартаагүй байлаа.

	Нэг удаа харгис Хараты4 хаан зарц нартайгаа хар ойд анд гарчээ. Гэвч өдөр өнгөртөл ганц ч гөрөөс агнасангүй, харин самар иддэг ганц шувуу агнасандаа Хараты хаан уурлаж, бүх ан гөрөөсийг Оскюс-Оол айлган хулжаасан байх гээд:

	— Хүүе, зарц нар Оскюс-Оолынд очиж энэ шувууг шарж, тэр ямар янзтай аж төрж байгааг ажаад, надад ирж хэл гэж хоёр зарцыг явууллаа. Оскюс-Оол энэ үед Алтан нуураас загас барихаар явсан байжээ. Хараты хааны зарц нар Оскюс-Оолынд ирж, Алтан гүнжийг харж, үг ч дуугаралгүй гөлрөн зогсжээ. Алтан гүнж тэдэнд уурлаж:

	— Та нар чинь юун улс вэ? Яах гэж ирэв? Юунд үг хэлгүй зогсоо вэ? гэхэд

	— Бид Хараты хааны хүмүүс. Тэр хаан маань биднийг танайд очиж, шувуу шарж ир гэж явуулсан гэж хариулав.

	— Тэгвэл тэр шарах ажлаа хийцгээ гэж Алтан гүнж тулганыхаа буланг хутгав.

	Тэр зарц нар шувуугаа галд тавиад, Алтан гүнжээс нүдээ салгалгүй харсаар шарж байгаа шувуугаа мартжээ. Шувуу нь түлэгдсэн боловч зарц нар нар шингэтэл гүнжид дурлан харсаар байжээ. 

	«Орсон бороо арилдаг. Ирсэн гийчин буцдаг» гэж гүнж хэлэв.

	— Таныг харж ханашгүй юм гэж зарц нар хариулаад, таныг харсаар хааны тушаалыг мартжээ. Үүнийхээ төлөө бид алуулна даа гээд «биднийг энэ зовлонгоос гарахад туслаач» гэж гуйв.

	Алтан гүнж тэднийг өрөвдөөд, мах гурилаар шарсан шувуу хийж өгөөд:

	— Үүнийг хаандаа аваачиж өг, харин миний тухай битгий хэлээрэй. Хэрвээ хэлбэл булшны чулуу болно шүү гэв.

	Зарц нар буцаж хаандаа очоод мөргөн, шарсан шувуу болгож өгсөн зүйлийг өглөө. Хаан түүнийг үзээд:

	— Энэ мах чинь муу, тэгээд бас муу шаржээ гэж хаан голоод үүнийгээ өөрснөө ид гэж зандрав. Зарц нар түүнийг идэхтэйгээ зэрэг магтацгаалаа. Тэдний идэж байгааг хараад хааны шүлс нь гоожив.

	— Анчин хүн ямар ч олзноос татгалздаггүй гэдэг юм гээд тэднээс шарсан махыг нь авч амсвал маш амттай сайхан учраас арай л хурууныхаа хамт зажилсангүй, үмхлээд:

	— Оскюс-Оолын гэрт юу харав? Тэр ямар янзтай амьдарч байна? гэж асуув.

	Зарц нар, хаанаа зулгайдан, Алтан гүнжийн тухай ам өрсөлдөн ярихтайгаа зэрэг л булшны хад болон хувирлаа.

	Хаанд хатан нь тун ч тусгүй санагдаад, «Оскюс-Оолын эхнэртэй эхнэрээ яаж сольё доо» гэж бодлогошров. «Ядуу хүнд гуа эхнэр ямар хэрэгтэй юм бэ? Харин түүний эхнэр манайд л байвал таарна» гэж бодоод, ер нь маргааш өглөө Оскюс-Оолынд очиж, Алтан гүнжийг үзье гэж шийдлээ.

	Оскюс-Оол энэ үед загас их барьж, баяртай буцаж иржээ. Алтан гүнж, хааны зарц нарын тухай цөмийг ярилаа. Оскюс-Оол жижиг шар нохойн арьсыг түлсэндээ гэмшиж, гашуудсаар хэвтэж унтлаа. Маргааш өглөө нь Алтан нууртаа дахиад л очсоны дараа Хараты хаан, Оскюс-Оолын гэрт давхин ирж, гэрт ороод нар сарны гэрэл цацруулсан Алтан гүнжийг хараад, мэндлэхээ, хүндэт суудалд суухаа мартаж, мэлрэн гайхжээ.

	Энэ хаан их л удаан, долоон тогоо цай чанаад уух тийм удаан хугацаанд зогсжээ. Ингэж зогссоор хөл нь хавджээ. Тэгж тэгж эцэст нь амаа нээж мэндлэв.

	— Өглөө нь ирээд орой нь мэндэлдэг ямар жигтэй хаан бэ гэж Алтан гүнж дооглов.

	Энэ нь хаанд маш ичгэвтэр тул гэрээс гүйн гарч, харихаар давхин одлоо. Хаан ичсэндээ идэх уухаасаа гарч, санаагаар унажээ. Тэгээд уулын толгойд мандах нарны гэрэл шаргалтан туссан нэг өглөө хаан, Оскюс-Оолыг авчир гэж зарц нартаа тушааж явуулав. Хааны зарц нар Оскюс-Оолыг авчирлаа.

	Оскюс-Оолд хаан:

	— Чи манайд гурван өдөр, гурван шөнө бай. Би танайд мөн гурван өдөр, гурван шөнө байя. Энэ бол чамд өндөр хишиг шүү гэв. Хааны үгийг зөрж болох биш, яая гэх вэ, Оскюс-Оол Хараты хааныд үлдэж, унд хоол зөөх, архи хундагалах ажил хийж зарагджээ. Оскюс-Оол ганц л Алтан гүнжээ бодож, өдөр шөнийн зүүд боллоо.

	Хараты хаан энэ үед Оскюс-Оолынд ирж Алтан гүнжээс нүдээ салгалгүй өдөр өнгөрснийг ч мэдэлгүй суусаар байжээ. Алтан гүнж:

	— Оскюс-Оол шөнө бүр яндангаа хаахыг мартдаггүй байсан юм, гэхэд хаан гэрээс босон харайж, гараад янданг хаагаад байраасаа хөдлөх гэсэн чинь огт болсонгүй. Энэ бол хааныг Алтан гүнж чадсан хэрэг ажээ. Энэ учраас хаан бүхэл шөнөжингөө гэрийн дэргэд зогсжээ. Тэгээд гагцхүү өглөө л сэхээ орж гэрт оржээ. Алтан гүнж нэгэнт цайгаа чанаж:

	— Хаан та хаа унтав даа? гэж асуув. Хаан нэрэлхэж:

	— Танай гэрийг харгис муу этгээдээс хамгаалж маналаа гэж худал хэлэв. Тэгээд хаан Алтан гүнжид дурлан, гэрт нь дахиад л өдөржингөө суулаа. Орой нь гүнж, та хаалгаа хаахгүй юу гэж гуйв. Хаан хаалганаас зуурч авахтайгаа зэрэг хөдөлж бололгүй шөнөжингөө хаалганы дэргэд зогсжээ. Тэгээд зөвхөн өглөө л сэхээ оржээ. Алтан гүнж цайгаа нэгэнт чанаж:

	— Хаан та яагаад хэвтэж унтсангүй вэ? гэж асуув. Хаан:

	— Харгис муу этгээдүүд шөнөжингөө хаалга цохисон тул би хаалга бариад хонолоо гэж дахин худал хэлэв. Гурав дахь өдрийн өглөө орой Алтан гүнж, хаанд: 

	— Хаан та хоёр шөнө унтаагүй тул тамхиа татаад унт даа гэв. Хаан гансаа авч, цуцлаар тамхиа асаах тэр үед гүнж, хааныг хөдөлгөхгүй болголоо. Энэ учраас хаан шөнөжингөө тулганы дэргэд суугаад зөвхөн өглөө л тамхиа татжээ. Харин Алтан гүнж нэгэнт цайгаа чанаж:

	— Та яагаад шөнөжингөө тамхи татаа вэ? гэж асуув.

	— Гэрийг чинь дулаан байлгах гэж тулгыг чинь харсаар хонолоо гэж худал хэлжээ.

	— Гурван өдөр өнгөрлөө. Одоо Оскюс-Оол ирнэ. Би түүнд хаантны халамжилсныг хэлнэ гээд инээмсэглэв. 

	Шившгээ тарьсан хаан, мориндоо үсрэн мордож гэрийн зүг ухаан жолоогүй давхижээ. Гэртээ ормогцоо Оскюс-Оол руу: 

	— Заяа муут чи арил, тонил, маргааш танайд цэрэглэн очно гэж хашхирав. 

	Оскюс-Оол гуньж гутсаар гэртээ буцаж ирэв. Алтан гүнж, хааныг яаж хашраан залхааснаа ярилаа. Оскюс-Оол инээд алдаж сонссон боловч хааны аюул заналыг санаад дахин гуниглав.

	— Юу болов? Оскюс-Оол минь гэж гүнжийн асуухад

	— Хараты хаан маргааш цэрэглэн ирнэ гэв.

	— Алтан нуурт бушуухан очиж Далай хаанаас бидэнд учрах гай гамшгийг устгахад туслаач гэж гуй гэж Алтан гүнж хэлэв.

	Оскюс-Оол Алтан нуурт давхин очиж, туслаач гэж гуйж эхлэв. Далай хаан, түүний хүсэлтийг сонсов. Тэгээд нуураас хар морьтой албат үсрэн гарч ирээд, Оскюс-Оолд бяцхан төмөр хайрцаг өглөө. Оскюс-Оол харгис хааны цэрэглэн ирэхэд «энэ бяцхан төмөр хайрцаг ямар тус болох юм бэ?» гэж гайхжээ. Гэсэн ч бяцхан төмөр хайрцгийг Алтан гүнжид авчирлаа.

	Оскюс-Оол өглөө эрт, уулын орой үүрийн туяанд шаргалтан туяарах үед их чимээ сонсож гэрээс гарав. Хараты хааны цэрэг Оскюс-Оолынхыг бүслэн хүрээлж байхыг харлаа. Үүнийг Алтан гүнждээ хэлэхэд: 

	— Битгий ай, сууж цайгаа уу гэж тайвшруулав. Бас төдхөн өнөөх их чимээ улам чангарсныг Оскюс-Оол сонсоод гэрээс гүйн гарвал Хараты хааны цэрэг Оскюс-Оолынхыг хоёр давхар бүсэлж байгааг хараад, энэ тухай Алтан гүнжид хашхиран хэлэв.

	— Бүү ай, цайгаа уу гэж Алтан гүнж тайтгаруулав.

	Оскюс-Оолыг нэг аяга цай ууж дуусаагүй байтал өнөөх их чимээ урьд урьдынхаас улам хүчтэй сонстов. Оскюс-Оол:

	— Хараты хааны цэрэг манайхыг гурван давхар бүсэллээ, Алтан гүнж минь гэж хашхирав.

	— Одоо л цаг болж дээ гэж Алтан гүнж хэлээд бяцхан төмөр хайрцгийг нээхэд түүнээс улаан сэлэмтэй, хар гартай төмөр цэргүүд гарцгааж:

	— Бид юу хийх вэ? Хаашаа явах вэ? гэж хашхиралдав.

	— Хараты хааны цэргийг хөөчхөөд буцаж ирээд дахиад төмөр хайрцагтаа орцгоо гэж Алтан гүнж тушаалаа. Оскюс-Оол төмөр цэргүүдийг харж тайтгараад, цайгаа гүйцэд уухаар гэртээ орлоо. Төмөр цэргүүд Хараты хааны цэргийг хоромхон зуур хөөж Хараты хааныг олзлон авчээ. Оскюс-Оол Алтан гүнжтэйгээ өнө удаан жаргаж, тэдний мал сүрэг нь олшрон өссөөр байлаа.

	 

	
ОСКЮС-ООЛ, ДИЛГИЖЕК ХОЁР

	Эрт урьд цагт Сүүн далайг шалбааг байхад Сүмбэр уулыг довцог байхад ядуу малчин Оскюс-Оол амьдарч байжээ. Оскюс-Оол бол эцэг эхгүй юм санжээ. 

	Оскюс-Оол хэмжээгүй их эд агуурстай, хязгааргүй олон мал сүрэгтэй Хараты хааны хонийг халуунд халж, хүйтэнд бээрч хариулан малладаг байжээ.

	Оскюс-Оол зунд нь шар ус ууж, өвөлд нь хааны хоолны шавхрууг идэж амьдарна. Оскюс-Оолын нүднийх нь нулимс хатаж явсан удаагүй, зүрхнийх нь уй гашуу арилж яваагүй ажээ. Ингэж л өнчин ядуу Оскюс-Оол амьдарч байжээ.

	Нэг удаа хариулж явсан хонины нь нялх хурга хаданд бүдэрч хөлөө хугалаад гэмтжээ. 

	— Одоо Хараты хаан ханцуйтай гарыг минь тас цавчиж, малгайтай толгойг минь авна даа. «Хааны сэлэм, ташуураас зайлах аргагүй боллоо» гэж толгойгоо унжуулан уйлж, бодол болон зовж байлаа. Гэтэл энэ үед Оскюс-Оолын хажуугаар Дилгижек5 гэдэг улаан үнэг гүйж яваад Оскюс-Оолыг харж:

	— Оскюс-Оол чи юунд уйлаа вэ? гэж асуув.

	— Би яаж уйлахгүй байх вэ? Би хааны хонийг хариулдаг юм. Гэтэл нэг нялх хурга хөлөө хугалчихлаа. Хэн ч намайг хамгаалан халамжлах билээ. Амьд явахын аргагүй боллоо.

	— Хэн ч намайг халамжлахгүй гэдэг чинь юу гэсэн үг вэ? Би яасан юм бэ? Бүх хэргийг над л даатга. Би чамд тусалъя. Чи хурмаст хааны охин Билэгтэй суух хэрэгтэй. Энэ л чамайг зовлонгоос ангижруулж, аврагдах ганц арга юм.

	— Дилгижек минь, бодож үзээч. Чи юу хэлж байлаа? Энэ чинь зүүдэнд ч ормооргүй юм байна. Энэ бол гараараа тэнгэр барихтай л адил хэрэг

	— Зүгээр, үүнийг би чадна. Би Хурмаст хаанд давхиж очъё. Чи намайг эндээ хүлээж бай гэв. Тэгээд Дилгижек, долоон өнгийн солонгыг шүүрч, тэр солонго дээгүүр гүйж Хурмаст хаан руу явлаа. 

	Дилгижек хурмаст хааныд очиж газар шүргэтэл сөгдөн:

	— Хурмаст хаан амгалан сайн байна уу? Би Харатын хааныхаас ирлээ. Хараты хаан, таны охиныг хүүдээ авч өгье гэж байна.

	Хурмаст хаан, 

	— За яах вэ, би тийм баян хүнтэй худ ураг болоход татгалзахгүй. Тэр хүргэн болох хүнээ авчир гэв.

	Дилгижек баярлан эргэж. Оскюс-Оолд ирээд түүнийг халуун усанд угаагаад тал бүрээс нь харвал хамгийн шулуун ургасан ургаа мод шиг чилгэр сайхан биетэй залуу зогсож байлаа. Үүнд нь Дилгижек урамшиж, Оскюс-Оолыг авч, долоон өнгийн солонгоор хөлөглөн дээшилж, Хурмаст хааны ойр очоод:

	— Оскюс-Оол чи эндээ хүлээж бай. Би чамд сайхан хувцас олж ирье гээд Дилгижек Хурмаст хаанд очиж:

	— Гай дайрлаа. Би толгойгүй болох нь гэж байдгаараа хашхирав...

	— Юу болов? гэж Хурмаст хаан айн асуув.

	— Зальт Дилгижек, танд айлтгахад бэрх байна. Юу гэж хэлдэг билээ. Та миний хөл хөнгөнтэйг, уран цэцэн үгтэйг, худал хэлдэггүйг мэднэ шүү дээ. Би таны өгсөн хариуг Хараты хаанд хэлээд, хүүтэй нь наашаа гарлаа. Гэтэл замд үер бууж, таны хүргэн болох хүний бүх хувцсыг усан хулгана болтол норгочихлоо. Яасан айхавтар аюул вэ? Яадаг бил ээ? гэв.

	Хурмаст хаан:

	— Зарц нар аа! Хамгийн сайхан хувцсыг Хараты хааны хүүд авчирч өг? гэж тушаав. Тэгээд Хурмаст хаанаас хувцас авч, шаламгайлан Оскюс-Оолд ирээд хар булган малгай, цэнхэр торгон дээл, хар гутал өмсүүлж улаан торгон бүс бүслүүлж гоёод:

	— Чиний аав - Хараты хаан, чиний нэр - цэцэн Тажы гэдгийг бүү мартаарай. Бас хэтэрхий бөхийж сөгдөлгүй, ихэрхэг яваарай гэж захилаа. 

	Тэгээд тэд Хурмаст хааны гэрт орцгоов. Хурмаст хаан зочдыг хүндэтгэн тосож суулгаад, амттанаар дайллаа. Хурмаст хаан, Оскюс-Оолыг тааламжилж:

	— Хоёр хаан худ ураг бололцох хэрэгтэй. Цэцэн Тажы манайд үлдэг. Харин чи Дилгижек явж, Хараты хаанд гурав хоногийн дараа биднийг очно гэж хэл гэж Хурмаст хаан хэлэв.

	— Хаан таны зарлигийг биелүүлье. Харин цэцэн Тажыд аминчлан захих зүйл бий болохлоор бидний гарч уулзахыг зөвшөөрнө үү гэж гуйв. Хурмаст хаан зөвшөөрөв. Тэд гэрээс гарцгаав. 

	Дилгижек:

	— Оскюс-Оол минь, хамаг хэрэг сайн бүтэж байна. Чи айж л тун болохгүй. Чиний хуурай ах би чинь тав залилж, зургаа мэхэлж л явна шүү дээ. Миний захих зүйл энэ л байна даа гэв.

	Дилгижек, Хараты хааны руу шулуухан давхин одов.

	Хараты хааны дун цагаан гэрт сүүлээ хавчиж, чихээ унжуулан чичрэн гасалсаар очив. Хараты хаан:

	— Юу болов, Дилгижек? гэж хаан айн сандрав.

	— Би дээд ертөнцийн Хурмаст хааныд очлоо. Хурмаст хаан маш их уурлаж, «Цахилгаан буулгаж ниргээд, амьд амьтан үлдээлгүй түлнэ» гэж байна. Би үүгээр түүгээр хөлхлөө. Та бид хаана амь хоргодох билээ. Би хоргодох газар ер олсонгүй. Хэн ч бодож олохгүй байх гэв. 

	Хараты хаан айсандаа чичирч, шүд нь хавжигнан, нулимс асгаруулан «туслаач» гэж гуйна.

	Дилгижект чухам л ингэх хэрэгтэй байсан юм. Тэгээд:

	— Хаан та гэрээс гарч, тэнгэр хараач, тэнгэр хараач гэв. Тэд гэрээс гарч харвал тэнгэрт түнэн хар үүл наашлан ойртож байлаа.

	Энэ чинь ч хурмаст хаан яаран ирж байгаа нь энэ гэж Дилгижек хэлэв. Хараты хаан ухасхийж, түүний өмнө сөгдөж, тусалж хайрла! гэж урьдын адил гуйв.

	Дилгижек баярлаж, 

	— Би бодож оллоо. Далан сажин6 гүнзгий их нүх малтуулаад, түүнд та, бараа бологчдынхоо хамт ор. Зуун тэмээгээр үхэр чулуу зөөлгөж, тэр нүхний амсар дээр тавиул. Дараа нь би таныг тэндээс гаргуулъя гэхэд хаан яаран харанга цохиулж, «Их нүх ух!» гэж тушаалаа. Тэгээд хаан тэр их нүхэнд бараа бологчдынхоо хамт орж, түүний амсарт үхэр чулуу буулга гэж тушаав.

	Дилгижек, ард олонд хандаж:

	— Харатын хаан хэмжээлшгүй эд хөрөнгөтэй, хязгаарлашгүй олон малтай боловч та нарт зөвхөн шар ус л уулгаж байна. Уурлахлаараа хүний толгой авч, уур нь гарвал хүний цус ууж байдаг. Иймийн тул цал буурал тэмээчнээр хаан тавьж, Оскюс-Оолыг түүний хүү болговол зохино гэж уриалан хэлэв. Дилгижекийн хэлснийг ардууд зөвшөөрцгөөлөө.

	Гурван хоногийн дараа долоон өнгийн солонгоор Хурмаст хаан, хүргэн, охинтойгоо бууж ирлээ. Оскюс-Оол Билэг хоёрын хурим гурван өдөр, гурван шөнө үргэлжилж бүгдээрээ баярлалдан цэнгэлээ. Эдний дотор Дилгижек хамгаас илүү баярлан цэнгэжээ. Хуримын дараах өдөр хар үүл хөөрч цахилгаан гялалзан, нүхний амсрын үхэр чулуунуудыг үнсэн товрог болгов. Харатын хааныхаас мөр ч үлдсэнгүй. Ард олон баясан бахдаж, Оскюс-Оол гүнжтэйгээ өнө удаан жарган суужээ.


АДЫГАН ӨВГӨН

	Эрт цагт Арзайт уулын өмнөд энгэр дээр Адыган7 өвгөн амьдардаг байжээ. Энэ өвгөн эрэлхэг чадамгай анчин есөн хүүтэй юм санжээ.

	Арзайт уулын нөгөө талын шар талд Хараты эзэн хаан суудаг байжээ. Нэг удаа энэ хаанд гай дайрч, хамгийн отгон, хамгийн гуа охин нь алга болжээ. Энэ учраас хаан, лам, бөө нарыг залж тус болооч гэжээ. 

	Бөө буугаад, 

	— Хэрвээ их барьц гаргавал танай охин олдож магадгүй гэлээ. 

	Лам ном уншаад:

	— Өргөл их баривал танай охин олдож болно гэлээ. 

	Хааны ордны өмнө олон хүн цугларч, түлхэлцэн, хааны охиныг яаж олох тухай ярилцжээ. Тэдний дотроос нэг ядарсан өвгөн гарч:

	— Лам, бөө хоёр ямар ч тус болохгүй. Таны охиныг ганцхан л Адыган өвгөний хөвүүд л олж чадна гэв. Хаан баярлаж, Адыган өвгөнийг авчир гэж зарц нартаа тушаалаа. Санал гаргасан өвгөн:

	— Адыган өвгөн, түүний хөвүүд арга чадал ихтэй тул тушаахад тун дургүй, харин гуйх хэрэгтэй гэв. Хаан уурласан боловч охиноо аврах нь чухал тул Адыган өвгөнд бэлэг хүргүүлж урихаар зарцаа явуулав. Адыган өвгөнд хааны зарц нар доор сөгдөж, бэлэг авчран гуйсан явдлыг Адыган хачирхав.

	«Гэнэт ийм эелдэг болсныг үзээд, хааныд нэг л юм болж дээ» гэж бодоод Адыган өвгөн, хааныд очлоо. Хааных Адыган өвгөнийг их хүндэтгэн, амтат цай хоолоор дайлж, бас хаан өөрөө архи аягалж өгөөд:

	— Миний хамгийн отгон, хамгийн гуа охин минь алга болсон. Охиныг минь ганцхан танай л хүүхдүүд олж чадна. Харин хэн олсон хүнд охиноо гэргий болгон өгнө. Та энэ хэрэгт туслаач гэв. Адыган өвгөн:

	— Би хүүхдүүдтэйгээ ярилцъя гэж хариулаад, гэртээ буцав. 

	Гэртээ ирээд, хүүхдүүддээ:

	— Хөвүүд ээ, би өвгөрч нас болох хариугүй ойртжээ. Та нарт би үнэт сумаа л үлдээе. Тэр сумыг аваад хэн юу чаддагаа хэл гэв. Нум сумыг ахмад хүү нь авч:

	— Би долоон жилийн өмнө явсан хорхой шавжийг мөрдөн олж чадна гэв. Хоёрдугаар хүү нь сумыг нь авч:

	— Тэнгэр газрын хязгаарт байгаа зүүг харан олж чадна гэв.

	Гуравдугаар хүү нь сумыг авч:

	— Би хамгийн том сарлагийг өргөж ертөнцийн хязгаарт хүргэж чадна гэв. 

	Дөрөвдүгээр хүү нь сумыг авч:

	— Би агшин зуур хамгийн өндөр хадан дээр гарч чадна гэв.

	Тавдугаар хүү сумыг авч:

	— Би шаазгайд мэдэгдэлгүй сүүлээс нь гуурс сугалан авч чадна гэв.

	Зургаадугаар хүүгийн ээлж болоход тэр хүү сумыг авч, удтал хайрлан үзлээ. Тэгээд аавдаа:

	— Би ийм нум сумаар хаана ч байгаа ямар ч гөрөөсний нүдийг сох харваж чадна. Аав таны сумыг хамаагүй үрэхгүй гэв.

	Долоодугаар хүү нь сумыг авч:

	— Би тэнгэрээс нисэн унаж байгаа чулууг ч алдалгүй барьж авч чадна гэв.

	Наймдугаар хүү нь сумыг авч:

	— Би Хараты хааны том гэр, дотор нь багтах тийм том овоохойг агшин зуур барьж чадна гэв. 

	Хамгийн отгон хүү нь нум сумыг авч:

	— Би, сохор номиноос хурдан, газар доогуур нүх малтаж чадна гэв. 

	Хөвүүдийнхээ хэлснийг сонсоод, Адыган өвгөн:

	— Та нар тус тустаа эрдэм чадалтай юм байна. Та нар энэ эрдэм чадлаа нэгтгэж, эв найртай байвал ямагт амжилтад хүрч чадна. Би Хараты хааныд очлоо. Түүний хамгийн отгон, хамгийн гуа охин нь алга болжээ. Хэн олж өгсөн хүнд охиноо гэргий болгон өгнө гэнэ. Миний хөвүүд түүнийг олцгоо. Та нарын нэг нь хааны охинтой гэрлэлээ гэхэд тэр охин бусдад нь бэр, бэргэн нь болно шүү дээ гэв.

	Адыган өвгөний хөвүүд хааны охиныг олохоор зөвшөөрч, аавынхаа хамт хааныд орцгоолоо. Тэднийг хаан баясгалантай угтан уулзаж, хүндэт зочдын адилаар хүндэтгэв. Дараа нь өвгөний ахмад хүү хааны охины мөрийг мөшгөв. Мөр нь цагаан хаданд хүрээд тасрав. Тэгээд:

	— Охиныг энд авчраад тэнгэрт гаргажээ гэж дүү нартаа хэлэв.

	Хоёрдугаар хүү нь алгаа нүд рүүгээ болгож, дөрвөн зүг, найман хязгаарыг хараад, ах дүү нартаа:

	— Тэнгэр газрын өмнө хязгаарт, нарны ойролцоо «Хун хад» гэдэг хаданд догшин хангарди шувууны үүрт тэр охины толгой харагдаж байна гэв. Тэгэхэд гуравдугаар нь бүх ах дүүгээ тэр өндөр хадны ёроолд өргөж авчрав. Дөрөвдүгээр нь тэр өндөр хаданд шаламгайлан гарч, бууж ирээд:

	— Охин тэнд байна гэв. Харин хангардийн дэгдээхэйнүүд биднийг тоншиж магадгүй гээд тав дахиа үүрч, хадан дээр гаргав.

	Адыган өвгөний тавдугаар хүү Хангардийн дэгдээхэйд огт мэдэгдэлгүйгээр охиныг авчрав. Гэнэт хаанаас ч юм бүү мэд, Хангарди гарч ирээд нөгөө хоёр ах дүүг охины хамт шүүрч аваад, тэнгэр өөд их дээр нисэн одов. Зургаадугаар нь саадгаасаа нумаа сугалан авч онилон Хангардийн дунд хумсыг тас харвав. 

	Махчин тэр шувуу өвдсөндөө чарлаж, олзоо алдчихлаа. Тэд хаданд бяц унах нь гэж ах дүү нар айцгаалаа. Гэтэл долоодугаар нь урагш гарч, тэднийг газарт хүрэхийн өмнө шүүрч авлаа.

	Хангарди хилэгнэн, ах дүү нарыг тоншихоор доошоо довтоллоо. Тэгэхэд нь наймдугаар нь ах дүү нарынхаа дээр том овоохойг агшин зуур барьж нуугдлаа. Хангарди хилэнт дуугаар хашхиран эргэлдэв. Ах нараа аврахын тулд отгон дүү нь газар доогуур нүх малтаж, ах нараа, охиныг тэр нүхээр хаднаас холдууллаа.

	Хаан охиноо гэмтэлгүй, амьд ирснийг үзээд баярлаж, 

	— Охиныг минь хэн аврав? гэж асууж эхлэв. Ах дүү нар цөм л өөрсдийгөө аварсан гэж үзлээ. Иймийн тул хамгийн мэргэн өвгөнийг авчрав. Тэр өвгөн:

	— Адыган өвгөний хөвүүд хааны охиныг аварчээ. Хэрвээ эдний нэг нь үгүй байсан бол охин үхэх байжээ. Эд нар цөм хөдөлмөрлөжээ. Харин отгон хүү л газар доогуур нүх малтаж цөмийн амийг аварснаараа хөдөлмөр нь арай илүү юм. Иймийн тул отгон хүүг хааны хүргэн болговол зүйтэй гэв. Өвгөн хэдий мэргэн боловч хааны охин зөвшөөрсөнгүйгээр:

	— Ах дүү нарт цөмд нь аавын нь өгсөн сум байна. Харин зургаадугаар дүү нь махчин шувууг харвасан тул сумгүй үлдэв. Тэгэхлээр би түүний гэргий болъё гэж хааны хамгийн отгон, хамгийн гуа охин хэллээ.

	Адыган өвгөний зургаадугаар хүү, хааны охинтой сууж, эд хөрөнгө, малаа бусад ах дүү нартаа хуваалцжээ. Адыган өвгөн хэдийн нас болоод түүний хөвүүд нь эв найртай амьдарч, ач гуч нар нь бие биестээ тусалж, зовлон бэрхшээл тохиолдвол түүнээс нь ангижруулдаг байжээ.


АРГАТ, БАЯН ХОЁР

	Хуучин цагт Чинге-Хем голд хоёр хүн амьдардаг байжээ. Аргат бол эд хөрөнгө, мал сүрэг ч байхгүй боловч арга дүйтэй, хурц шаламгай, зальтай юм санжээ. Нөгөө Муйхар бол баян боловч тэнэг юм санжээ. Нэг удаа өлсгөлөн Аргат, баяныд зочноор очжээ. Аргат, баяныд ирээд харвал Муйхар нь зөөлөн эсгий дээр суучхаад цай ууж, амтат боов идээд, хөлөрч, амаа түмбийлгэн үлээж байлаа. Тэгээд Аргатад:

	— Би чамайг их зальтай гэж сонссон. Намайг нэг залилаад орхиоч. Тэгвэл чамайг нэг сайн хооллоё гэхэд Аргат зөвшөөрч:

	— Харин чи над нэг морь аль, би залилдаг юмаа гэртээ орхичихжээ гэхэд Муйхар, “Үүнд морь өг!” гэж тушаав. 

	Аргат, Муйхарын моринд үсрэн мордоод давхиж одов. Тэгээд Муйхар, Аргатын ирэхийг хүлээж ядаад, Аргатынд өөрөө очив. Гэрт нь орвол Аргат гэртээ хоёр хацартаа мах бувтнуулан идэж байлаа.

	— Чи яагаад эргэж очихгүй байна? гээд Аргат руу үсрэн дайрав. Аргат инээж:

	— Чи чинь “намайг хуураад өгөөч” гэсэн биз дээ. Тэгээд л би чамайг хуурч байгаа нь энэ шүү дээ. Чиний азарганы махыг идэж дуусаж байна гэв.

	Муйхар маш уурлаж, Аргатын гэрийг шатаалаа. Аргатын гэр шатаж дуусаад зөвхөн л үнс үлджээ. Аргат гэрээ шатаасны үнсийг хамж, шуудайд хийгээд Хараты хааныд очив. Аргат шуудайтай үнсээ маш чухал үнэтэй юм байгаа юм шиг их л хичээнгүйлэн барьж явав. Үүнийг хааны охид хараад шуудайд чинь юу байгаа юм бэ? гэж тойрч, “Үзүүлээч, үзүүлээч” гэж шалцгаав.

	— Үүнийг үзүүлж тун ч болохгүй. Үүн дотор миний гэр байгаа юм гэж Аргат хариулав.

	— Яасан сонин юм бэ? Шуудай дотор гэр багтана гэж үү? гэж хааны охид хачирхацгааж, бие биеэсээ түрүүлж үзэх гэж шалцгаалаа. 

	Аргат улам гөжиж:

	— Хөөрхий намайг зүгээр байлгаач! Намайг гэргүй болгох гээд байна уу? Хэрэв гуа охид харвал үнс болон хувирдаг юм гэв. Охид гуа сайхан охин болохын тулд бүр ч уйлагнан шалж:

	— Бидэнд үзүүлээч! Хэрвээ гэр чинь үнс болон хувирвал манай аав шинэ гэр барьж өгнө гэцгээв. 

	Аргат шуудайныхаа боолтыг тайлав. Охид шуудайны амсар луу шагайж харвал үнэхээр үнс байлаа.

	Хааны охид бидний гуа сайхан нь батлагдлаа гэж баярлацгаан, Аргатад шинэ гэр барьж өг гэж ааваасаа гуйцгаалаа. Маргааш нь Муйхар Аргатын гүнээ гутарч байгааг үзэхээр ирэв. Харвал тэнд цоо шинэ гэр байлаа. Муйхар маш хачирхаж:

	— Аргат аа! Би чиний гэрийг шатаасан шүү дээ. Хаанаас чи гэр олов? гэж асуув. Аргат инээж:

	— Би шатсан гэрийнхээ үнсийг шуудайд хийж Хараты хааныд очлоо. Түүний мал нь өвчилжээ. Би тэр өвчтэй малыг нь өнөөх үнсээр эмчиллээ. Хараты хаан шанд нь гэр барьж өглөө. Хараты хааны мал нь бас л өвдлөө гэж би сонслоо. Би одоо энэ шинэ гэрээ шатааж, эм болгох гэж байна гэв. Муйхар, морио ташуурдаж, гэр лүүгээ учиргүй давхив. 

	Муйхар гэрээ шатааж, үнсийг нь яаран авч, Хараты хааныд очоод:

	— Хаан сайн байна уу? Би танай малыг өвдчихлөө гэж сонсоод танай малын өвчнийг эмнэх гэж үнс авчирлаа гэв.

	Хараты хаан маш уурлаж:

	— Чи миний малыг алах санаатай байна уу? Хар золиг гээд тэнэг Муйхарыг зод гэж тушаав. Муйхар арай чамай гэртээ иржээ.

	Маргааш нь Муйхар Аргатынд ирж, Аргатыг шүүрэн авч шуудайд толгойг нь дөнгөж цухуйлган хийж хүлээд:

	— Чи ингээд надаас зугтааж бай, худалч минь. Чамайг түлж ална гэв.

	— Зүйтэй, би хаашаа ч явж чадахгүй. Чи намайг шийтгэх нь үү? Би ариун явдалтан учраас намайг долоон замын бэлчир дээр аваачиж, тогоон дотор арц шатааж, намайг түлээрэй гэв. Муйхар Аргатыг авч долоон замын уулзвар дээр аваачин, шуудайтай Аргатыг модон дээр өлгөж, арц түүхээр ойд явлаа. Аргат дөрвөн зүг найман зовхисыг ширтэн, хэн нэг хүн ирэхгүй бол уу гэж харж байв. Харсаар л байлаа. Тэгтэл замаар хөө хар морьтой, ганц нүдтэй, хар торгон дээлтэй хаан ирж явав. Аргат нэг нүдээ бушуухан аньж, тэнгэр ширтэн хэвтэв. Тэр хаан ирээд:

	— Чи яагаад модонд өлгөөтэй байгаа юм бэ? Чамайг хэн өлгөчихөө вэ? гэхэд

	— Би энд долоо дахь өдөртөө хэвтэж байна. Би нэг нүдтэй юм. Тэнгэрээс өнөөдөр л нэг нүд унаж ирэх юм. Тэгээд л би хүлээж байна гэв.

	— Чи намайг орондоо байлгаач гэж өрөөсөн нүдэт хаан гуйж эхлэв.

	— Үгүй, үгүй. Надад нүд хэрэгтэй шүү дээ гэж зальт Аргат татгалзав.

	— Залуу минь би хаан хүн шүү, Чи бол энгийн хүн, надад нүд хэрэгтэй. Би чамд үүний чинь оронд хувцас морь хоёроо өгье. Чи хичээж зөвшөөр гэж удтал шалав, Эцэст нь Аргат аргагүйдсэн маягтай зөвшөөрөхөд хаан, Аргатыг модноос тайлж, хувцсаа өгөөд модон дээр гарч, шуудайд оров. Аргат, шуудайтай хааныг хуучин орон дээрээ өлгөж, хааны мориор давхин одов.

	Муйхар, ойд ядраад, уурлаж ирээд:

	— Надад бас ариун явдалтан олддог байна шүү. Хар золиг чамайг энэ арцаар шатаана даа гэж Муйхар уурлав. Өрөөсөн нүдэт хаан шуудай дотроос сонсож, үглэх нь Муйхарт сонстов. Муйхар инээж: 

	— Мөргөсөн ч мөргөөгүй ч чи цагаадаж гарахгүй. Одоо түллээ гээд шуудай доороос гал асаав. Хаан ухаангүй их айж:

	— Би хаан хүн шүү. Галаа унтраа! гэж зандрахад

	— Дуугүй бай! Хар золиг минь, түлэхдээ л түлнэ гэж Муйхар хэлээд явчхав. 

	Маргааш нь Муйхар, Аргатын гэрийг авахаар очив. Гэтэл мориных нь уяанд хөө хар морь мөнгөн хазаараар уяатай байлаа. «Энэ чинь ямар хүн ирээд байдаг бил ээ? гэж Муйхар бодсоор гэрт ороод нүдэндээ итгэсэнгүй, Аргат сайхан торгон дээлтэй, хивсэн дээр сууж байлаа. Тэгээд гайхаж ядан:

	— Би чамайг шатаасан шүү дээ. Гэтэл чи чинь хаанаас гараад ирэв? гэхэд Аргат хөгжилтэйгөөр:

	— Би чөтгөрийн орноор яваад ирлээ. Чөтгөрүүд их сайхан санаатай байна. Надад ийм сайхан дээл, бас мөнгөн хазаартай морь өгөөд, чиний хувийг тэд тавьж байна гэхэд:

	— Тэгвэл чи намайг шатааж өгөөч. Бушуухан шатаагаад өгөөч гэж гуйхад нь Аргат, Муйхарыг шатаагаад, амар тайван аж төрж гэнэ ээ.


ХУРУУ ЧИНЭЭ ХҮҮ

	Урьд ядуу өвгөн Кара Сал8 гэж байжээ. Энэ өвгөн, Эргектэй-Оол9 гэдэг хуруун чинээ хүүтэй юм санжээ. Эднийхээс холгүй хомхой ховдог Караты хааных байдаг байжээ.

	Нэг удаа Кара Салынх атга тариа, аяга сүүгүй болж өвгөн санаагаар унажээ. Үүнд: Эргектэй-Оол хүү нь ямар нэг юм олохоор шийджээ. Шөнө болохоор сэмхэн явж, Караты хааны сүргээс хамгийн тарган шарыг нь авчирчээ. Караты хаан өглөө нь босвол нэг шар нь алга байлаа. Хаан, шарынхаа мөрийг хашаа тойруулан хараад, зарцтайгаа мөрдөн явсаар Кара-Салын хар гэрт иржээ. Караты хаан, хар гэрт орж:

	— Золигийн муу хулгайч, чи миний шарыг толгойгоороо хариуцна гэж хашхиран загнав.

	— Караты хаан минь, амь авар! Би аваагүй гэв. 

	Хаан, өвгөнийг гар зангидан дайрахад Эргектэй Оол:

	— Аавын минь биед бүү хүр, түүнийг чинь би авсан. Надтай ярь гэв. 

	Хаан, хүүгийн хэлснийг үнэмшилгүй:

	— Ийм хумсын чинээ хүү миний шарыг яаж авчрах вэ? гэхэд хүү: 

	— Үгүй, үнэн, би авчирсан гэв.

	Хаан инээмсэглэж, бага зэрэг бодоод:

	— Хэрвээ тийм айхавтар юм бол батлаад өгөөрэй. Чи шөнө миний сувдыг хулгайлж аваарай. Авч чадвал өршөөнө, эс чадвал толгойг чинь авна гэв.

	Караты хаан гэртээ ирээд бэлтгэж эхлэв. Хааныхыг цэрэг харуулаар гурван давхар бүсэлж уяаны дэргэд хамгийн зан муутай эмнэг хоёр тэмээ, гэрийн хаалганы дэргэд зуумхай хоёр нохой уяжээ. Гэрт хоёр ламыг нэг талд нь, нөгөө талд нь хоёр бөөг суулгав. Гэрт гал унтраахгүйн тулд шанага барьсан хоёр хүнийг галд тос дусааж байхаар зогсоожээ. Хаан өөрөө гэрийн төв дунд суугаад:

	— Миний хамгаалалт найдвартай, тэр муу жижигхэн хулгайчийг гарцаагүй барьж авна гэж боджээ.

	Тэгсхийгээд хаан бүх айлд сонстохоор хурхирч гарав. Хааны хурхирахыг лам нар сонсоод эвшээлгэж, нойр нь хүрчээ. «Би бага зэрэг дугхийе, миний дэргэд нөгөөдөх маань бий шүү дээ» гэж бодоод, бас тэдний хэн алин ч бас ингэж бодоод унтацгаажээ.

	Эргектай-Оол ганц л үүнийг хүлээж байсан юм. Чимээгүйхэн нуугдаж, цэргүүдийг хоёр хоёроор нь, гэзгээр нь холбон уяжээ. Хоёр тэмээнд нь хэсэг хэсэг хужир хаяж өгөхөд түүнийг яасан ч үгүй өнгөрлүүллээ.

	Хоёр нохойд нь хэсэг хэсэг мах хаяж өгөхөд тэд яасан ч үгүй өнгөрүүлжээ. Гэрт ороод лам нарыг хонины дулаан арьсаар хучиж, бөөгийн хөлийн дэргэд хурга тавьжээ. Эргектэй-Оол сэмхнээр гэр дээр гараад шанаганых нь тосыг асгаж, оронд нь ус хийв.

	Тэгээд Эргектэй-Оол хаанаас нь нуугдаж, сувдыг эрж эхлэв. Эрээд эрээд олсонгүй. Гэтэл хаан хамрынхаа нүхээр амьсгаалж байхыг ажиглав. «За сувд нь хаана байгаа нь илэрхий боллоо» гэж хүү таагаад, нарийхан сүрлээр хааны хамрыг хатган загатнуулав. Хаан найтаахад сувд нь хүүгийн алган дээр унав.

	Эргектэй-Оол түүнийг аваад гэрээс гүйн гарав. Хүү, хааны сайн морийг эмээллэж, дамшиглахаар шийдэж: 

	— Гал түймэр, гал түймэр гэж хашхирав.

	Тэд цөм сэрцгээж, харанхуйд дуу чимээ болцгооход Эргектэй-Оол ор мөргүй алга болжээ. Хаан үсрэн босож, «Эргектэй-Оолыг барь» гэж орилжээ. Цэргүүд нь гэзгээрээ холболдон, бие биесээ татан, босож чадахгүй байв. Тэгээд тэд бие биестээ уурлан:

	— Чи уясан!

	— Үгүй, чи уясан! гэж хэрүүл зодоон болжээ. Гэрт хоёр лам, арьсаа таталцан, энэ чинь миний арьс, үгүй миний арьс гэж хэрэлдэв. Бөө нар бие биеийнхээ толгойг хэнгэргээрээ цохиж:

	— Энэ миний хурга, үгүй, миний хурга гэж хэрэлдэв.

	Харанхуйд андуурч, хаанаа барьжээ. Хаан «Юу болж байна?» гэж айгаад:

	— Хүүе, дээрээс галд тос нэмээрэй! гэв. Дээрээс нь тос хийхийн оронд ус хийж, галыг бүр унтраалаа, Ингээд өглөө болтол арай гэж хүлээжээ. Харин өвгөн Кара-Салын гэрийн тулганд гал дүрэлзэж, жаал хүү, сувдыг алган дээрээ өнхрүүлэн тоглож байлаа.

	 

	
БОРОЛДОЙ ӨВГӨН

	Сүүн далайг шалбааг байхад Сүмбэр уулыг довцог байхад Боролдой өвгөн амьдарч байжээ. Боролдой өвгөн мал хөрөнгө ч үгүй, гэр орон ч үгүй, хоосон тул айл хэсэж, харамч айлд өнжилгүй, өглөгч айлд ес өнжиж явдаг санжээ.

	Нэг удаа өвгөн замаа алдаж, төөрч тэнэсээр удтал айл эржээ. Боролдой өвгөн өлсөж ядраад хөлөө арай гэж чирч явлаа. Гэнэт харвал уулнаас горхи шуугин урсаж, эргээр нь олон хонины мөр гарчээ. «Олон айл ойртжээ» гэж өвгөн баярлалаа. Тэгээд өвгөн дов сондуул шиг жижиг хар гэр харжээ. Гэрт орвол галын дэргэд ганц нүдтэй эмгэн байж гэнэ. Эмгэн хар цай аягалж:

	— Хаанаас аль хүрэх гэж явна даа? гэж асуув.

	— Би байсан газраасаа байгаагүй газар луугаа явж байна гээд, — Энд хэнийх буугаад нүүсэн юм бэ, эмгэн гуай? гэж асуув.

	— Энд Хар хааных буугаад нүүсэн юм. Би хаанд балга сүү, атга шар будааны хальсны хөлсөөр ажил хийж байсан юм. Нэг удаа, хаанаас гарч ирснийг бүү мэд, ганц нүдтэй шуламс ирж, малыг нь гулдарч эхэллээ. Хаан айж нүүхдээ хөгшин намайг орхиж хаясан юм.

	— Чамайг шуламс одоо хүртэл яагаад идээгүй юм бэ? гэж өвгөн Боролдой сонирхов.

	— Би шуламсыг хуурдаг юм. Шуламсыг ирэхлээр би өрөөсөн нүдээ аньдаг юм. Тэгэхлээр тэр, надтай адил ганц нүдтэй юм гээд л зайлж явдаг юм гэж эмгэн хэлэв.

	— Хааныд очих зам зааж өгөөч гэж Боролдой өвгөн гуйв.

	— Эхлээд уулан дээр гар, даваан дээр салаа зам байгаа. Түүний баруун замаар нь яваарай. Зүүн замаар нь явж тун болохгүй гэж эмгэн хэллээ.

	Боролдой өвгөн даваан дээр гарч харвал баруун зам нь нарийхан улбаа, зүүн зам нь өргөн болох нь «Эмгэн андуурсан байх» гэж бодоод зүүн замаар нь явлаа. Нэлээд яваад Боролдой өвгөн олон хар хоньтой айлд очив. Мань Боролдой малчныд ортол гэнэт шуламс харагдлаа. Боролдой өвгөн айсандаа зогтусахад шуламс ууртайгаар түүнийг нэг нүдээрээ харж, 

	— Миний хонийг уулын бэлийн том хад руу аваачиж хариул гэж тушаалаа. 

	Өвгөн дагжин айж, үхрийн чинээ том хад руу хонийг нь тууж, цаашдаа юу болдог бол? гэж хүлээлээ. Гэтэл шуламс чулуу чулуудаж, нүхэнд Боролдой өвгөнийг түлхэн унагав. Өвгөн доошоо нисэхэд чих нь шуугьж, өвгөний хойноос хонь цувралдан унацгаалаа. Боролдой өвгөн нүхний ёроолд унаж, харвал нэг талд нь хурга ишигний хөгнө байлаа. Хонийг хөгнө! гэж Боролдойд тушаалаа. Дараа нь шуламс өвгөнд том хоовон өглөө. Өвгөн тэр хоовонд хонь шар гэх байх гэж баярлав.

	Гэтэл шуламс:

	— Хоовонгоо улайсга, цус шиг улаан болохоор нь над хэлээрэй. Би чамайг шарж иднэ гэж хэлээд нуруугаа ээхээр тулган дээр хэвтэв. Өвгөн хоовонг халааж эхэллээ. «Боролдой чи дахин цагаан гэрэл үзэж чадахгүй, уул талд явахгүй болж дээ» гэж энэлэн гаслав.

	— За, улаан болтлоо улайсаж байна уу? гэж шуламс асуув.

	— Үгүй, арай болоогүй байна гэж өвгөн хариулав. Нэг хэсэг болоод шуламс дахиад урьдынхаасаа чангаар:

	— Бэлэн болов уу, өвгөөн? гэхэд

	— Үгүй, арай болоогүй байна гэж чичрэн хариулав. Тэгэхэд нь шуламс босож харвал хоовон нь цус шиг улаан болжээ. 

	Шуламс өвгөнийг шүүрч авах гэхэд нь өнгөн, улайссан хоовонг түүн рүү шидэж, ганц нүдийг нь түллээ. 

	Шуламс зэвүүнээр хашхирч, өвгөнийг барьж авах гэж оролдовч өвгөн баригдахгүй байлаа. Шуламс, өвгөнийг хонин дотор нуугдсан байх гэж хонио нэг нэгээр нь гадагш шидэв. Хонь цөөрч л байлаа. Боролдой өвгөн амиа яаж аврахыг мэдэхгүй байлаа. Хамгийн сүүлийн хонь үлдсэнийг хараад, өвгөн, хонины гэдэс доор наалдаж, үснээс нь бөх гэгчээр зуурав.

	Шуламс сүүлийн хонийг өвгөний хамт дээш нь шидэв.

	Ингэж Боролдой өвгөн амиа аварчээ. Боролдой өвгөн, шуламсын хонийг тууж, ядуу эмгэний рүү очив. Боролдой өвгөн, эмгэний хамт дутагдах гачигдах юмгүй, зовлон гаслангүй амар сайхан амьдарчээ. Харин сохор шуламс одоо болтол Боролдой өвгөнийг эрж, олж чадахгүй яваа гэнэ ээ.

	 

	
САВХАН ХУВИНТАЙ БУДАА

	Хэрэн тэнэгч бадарчин, өвлийн үдэш оройхон талд явж байжээ. Энэ бадарчин мөргөлийн ном агуулсан шуудайгаа мөрөндөө үүрч айлд ойртож, утаа гарч байгаа гэрүүдийн алинаас нь амттан үнэртэж байгааг ажжээ. Гэтэл гэнэт шар будааны үнэр ханхалсан тул ойр байгаа тэр гэр лүү буцаж эргэв. Нэг нохой чанга чанга хуцан ирж, бадарчны хөлөөс зуурлаа. Бадарчин, цасан дээр пидхийн унаж:

	— Эрхмүүд ээ! Амь авраач! Туслаач! гэж хашхирав. Бадарчин хөлөө нохойноос салгаж авах гэж ноцолдсоор, хөвсгөр цасанд гүнзгийхэн шигдсээр байлаа. Нохой, бадарчны хөлийг татаж, улам чанга боорсоор байлаа. 

	Гэрээс эзэгтэй гүйн ирж, нохойг хөөгөөд, бүдүүн болхи бадарчныг босоход нь тусалж татаад, шар дээлд нь наалдсан цасыг нь гүвж өглөө.

	Бадарчин гэрт орж, шуналтай нүдээр шар будаа чанаж байгаа тогоо руу харлаа. Бадарчин, тогоонд ойртон сууж, эрихээрээ маани уншиж эхлэв. Гэрийн эзэгтэй галаа засаад будаагаа модон шанагаар хутгаж, давс хэтэртэл хийгээд, гэрээс гарлаа. Бас нэг охин аяга давс барьж, гүйн орж ирээд, тогоонд хийгээд, зальтайхан инээн, гэрээс гарлаа.

	Жаахан байсхийгээд гэрийн эзэн, тогоотой будаанд бас нэг аяга давс хийгээд гарлаа. «Ийм их давстай будааг хүн яаж иддэг юм бэ? Үхэртээ л өгвөл таарна даа» гэж өлсгөлөн бадарчин дотроо уурлав. Гэрийнхэн бүгд цугларч, эзэгтэй аягануудад будаа дүүргэж тавилаа. Бадарчин хөмсөг зангидан:

	— Над дундуурхан хийгээрэй! Би цатгалан гэв.

	Эзэгтэй хамгийн жижиг аягатай будааг бадарчинд өглөө. Бадарчин амсаж үзвэл их чихэртэй маш амттай будаа тул шүлсээ асгаруулан идэв. Өлссөн бадарчин будаагаа тэр дор нь ховх долоож, яаж идсэнээ ч мэдсэнгүй. Гэрийнхэн цөм цаджээ. Ганц л бадарчин цадсангүй. Эзэгтэй үлдсэн амттай халуун будаагаа савхан хувинд хийж, тавиур дээр тавьжээ. Тэгээд гэрийнхэн унтацгаалаа. Ганцхан л ховдог бадарчин л сэрүүн, будаа идэх хүслээсээ болж хөлөрчээ. Бадарчин сэмээрхэн босож, савхан хувинтай будааг шүүрэн авахад савхан хувин нь халуун байсан тул бадарчин баярлажээ. Бадарчин гараа савхан хувинд шургуулж, хоолойноос нь дооших будааг атгаад, гараа авах гэсэн чинь гар нь цаашаа ч үгүй, наашаа ч үгүй тээглэжээ. Бадарчин савхан хувинг хоёр өвдөгтөө хавчин, гараа ингэж ч татавч, тэгж ч татавч сугардаггүй. Харин халуун будаа нь гарыг нь түлж, яс чөмөгтөө хүртэл хорсголоо. Бадарчин гэрээс ухасхийн гарч, хоёр гараараа ямар нэг хар чулуу руу тас цохив. Тэр хар чулуу үсрэн босож гаслан гангинав. Харин савхан хувин нь бүтэн үлджээ. Бадарчин цаашаагаа гүйхэд замд нь нэг томоохон хар болдог дайралдлаа. Өнөөх савхан хувингаа түүнд цохилоо. Гэтэл тэр нь болдог биш, харин тэмээ байсан учраас учиргүй бархирч бадарчныг сэвсээрээ буллаа. Өнөөх савхан хувин бас л бүтэн үлджээ. Бадарчин айн сандарч, тэмээнээс зугтаж, хашаатай хонь хүртэл гүйлээ. Энд л будаатай савхан хувингаа хага цохихоор шийдлээ. Савхан хувингаа нэг шонд цохив. Гэтэл малчин сэрж, «Хулгайчийг бариарай» гэж түүн рүү гүйв. Бадарчин, түүнээс ухаан малгайгүй зугтааж амьсгаадан үхсэн юм шиг унажээ.


ХЕВЕРИК ХҮҮ

	Эрт урьд цагт нэг ядуу өвгөн байжээ, 

	Тэр өвгөн гурван хүүтэй юм санжээ. Өвгөн насан туйл болохдоо гурван хүүгээ дуудаж: 

	— Миний үхэх сүүлийн хоног боллоо! Намайг үхэхлээр та гурав ээлжээр миний дэргэд байгаарай. Намайг Арзайт уулын даваан дээр оршуулаарай гэв. Ахмад хоёр хүү нь өвгөний гэрээсийг биелүүлнэ гэж ам өглөө. Харин отгон хүү нь юу ч хэлсэнгүй, хөгшин буурал аавыгаа өрөвдөж, дээлийнхээ ханцуйгаар нулимсаа арчжээ. Маргааш нь өвгөн бие баржээ. Ах дүү нар аавыгаа даваан дээр аваачиж хөдөөлүүлэв. Анхдугаар шөнө нь ахмад хүү эцгийнхээ хүүрийг сахих ёстой боловч залхууч учраас отгон дүүдээ:

	— Миний оронд аавынхаа дэргэд сахиж хоно. Би чамд энэ шинэ дээлээ өгнө гэв. 

	Хеверик зөвшөөрч, ууланд очиж, аавынхаа дэргэд шаналж суулаа. Гэтэл өвгөн, толгойгоо өндийж

	— Чи миний ахмад хүү юу? гэв.

	— Үгүй аав аа, би таны отгон хүү Хеверик байна гэхэд

	— Би уг нь ахмад хүүдээ энэ үгийг хэлэх гэсэн юм. Гэтэл тэр үгүй тул чамд хэлье. Кара-Хем голын эрэг дээр Шар хад сүндэрлэж байгаа. Түүний дэргэд очиж: «Шар хад нээгээрэй, гаргаарай» гэж хэлээрэй. Чи тэндээс шар халзан морь, шар торгон дээл, шар гутал, булган малгай олж авна гэв. 

	Хеверик хүү маргааш өглөө нь буцаж ирээд, гэртээ орж, өгнө гэсэн дээлийг нь шаардвал ах нь түүнийг зодож хөөв. Дараах шөнө нь болов. Дунд ах нь даваан дээр очих дургүй учраас отгон дүүдээ:

	— Манай ахмад ах муу хүн юм. Чамайг хуураад зодлоо. Харин би чамд хоёр дээл өгье. Чи миний оронд очиж, аавын дэргэд суу гэв. Хеверик зөвшөөрч уул руу явлаа. Аавынхаа ойролцоо гашуудан сууж байв. Гэтэл өвгөн гэнэт толгойгоо өндийж:

	— Чи миний, дунд хүү юу? гэж асуув.

	— Биш ээ, аав аа. Би Хеверик байна гэхэд

	Би уг нь дунд хүүдээ энэ үгийг хэлэх гэсэн юм. Тэр нэгэнт үгүй учраас чамд хэлье: «Кара-Хем голын эрэг дээр хүрэн хад сүндэрлэж байгаа. Түүнд ойртож очоод: «Хүрэн хад нээгдээрэй, гаргаарай» гэж хэлээрэй. Чи тэндээс хүрэн халзан морь, хүрэн торгон дээл, хүрэн гутал, булган малгай олж авна гэв. 

	Маргааш өглөө нь Хеверик гэртээ ирээд, дунд ахаасаа хоёр дээл авах гэтэл, өгөх битгий хэл урьдынхаасаа илүү чанга зодоод хөөв. 

	Гурав дахь шөнө боллоо. Хеверик аавынхаа дэргэд гашуудан сууж байлаа. Гэтэл өвгөн гэнэт толгойгоо өндийж:

	— Чи миний отгон хүү юу? гэж асуув.

	— Тийм ээ, аав аа, би Хеверик10 байна гэв.

	— Чи ганцаараа миний хүслийг биелүүллээ. Чи над шиг урт насалж, жаргана. Кара-Хем11 голын эрэг дээр Хар хад сүндэрлэж байгаа. Түүнд ойртож очоод: «Хар хад нээгдээрэй, гаргаарай» гэж хэлээрэй. Чи тэндээс хар халзан морь, хар торгон дээл, хар гутал, булган малгай олж авна. Энэ бүгд миний хүү, чиний юм болно гэлээ. Хеверик хүү, Арзайт уулын даваанд аавыгаа оршуулснаас хойш нэлээд хугацаа өнгөрчээ. Нэг удаа ах нарынхаа:

	— Маргааш Хурмаст хааныд тэмцээн болох гэнэ. Ялсан хүнд хаан бага охин Алтан гүнжээ өгөх юм гэнэ гэж ахмад ах нь дунд ахад нь хэлж байхыг сонсов. 

	Дунд ах нь:

	— Тэнд очъё. Магадгүй аз дайрвал тэнгэрийн гуравдугаар шат12 дээр гарчхаж ч магадгүй гэв. 

	Хеверик хамт авч явахыг хоёр ахдаа гуйв. Тэд инээлдэж:

	— Тэнэг минь юу хүсэх нь энэ вэ? Гэртээ сууж, ноорхойгоороо биеэ халхалж суусан нь дээр гэж элэг доог болголоо.

	Ах нарыгаа тэмцээнд явахлаар нь Хеверик Шар хаданд гүйн очоод: «Шар хад нээгээрэй, гаргаарай» гэж хашхирав. Шар хад нээгдэхэд агуйд нь шар халзан морь, эмээл дээр нь дээл, гутал, булган малгай байлаа. Хеверик эдгээр хувцсыг өмсөж, хааных руу давхив. Энэ шар дээлтэй, морьтой хүнийг хааныд цугларсан олон холоос харцгааж, зам тавьж өгөхөд Хеверик тэр замаар нь давхиж, тэнгэрийн гуравдугаар шатанд гараад буцаж давхин ирэв. Хурагсад, ийм эрэмгий эр хаанаас гараад ирэв гэж гайхацгаав, Хеверик, шар хадандаа шар халзан морь, хувцсаа нууж, хуучин муу хувцсаа өмсөөд, гэртээ ирж, ах нараа хүлээлээ. Сонсвол тэд ойр ирээд хоорондоо ярилдах нь:

	— Тэр эрэмгий эр чинь хэн бэ? Их сонирхолтой байна. Бодвол баян хааны л хүү байх даа гэж ярилцахыг сонсоод, Хеверик ах нартаа:

	— Тэр чинь би шүү дээ гэв. 

	Ах нар нь Хеверикийн үгийг үнэмшсэнгүй, харин тоглож байна гэж боджээ. Тэгээд түүнийг зодож:

	— Юуны өмнө нусаа арч, тэнэг минь гэв. 

	Маргааш нь ах нарыгаа Хурмаст хааны руу явмагц Хеверик хүрэн хадандаа гүйж очоод, «хүрэн хад нээгээрэй, гаргаарай» гэж хашхирав. Хүрэн хад нээгдлээ. Агуйд нь хүрэн халзан морины эмээл дээр хүрэн дээл, гутал, булган малгай байлаа. Хеверик эдгээр хувцсыг өмсөж, морио унаж, Хурмаст хааных руу давхиж очив. Хурагсад гайхан сонирхож, зам тавьж өгөхөд тэр замаар тэнгэрийн тавдугаар шатанд давхин гараад тэр доороо буцаж ирэв. Тэр өдөр гагцхүү хүрэн морьтой хүний тухай л ярьцгаажээ. Хеверик хүү хүрэн хаданд хүрэн халзан морь, хүрэн хувцсаа нуугаад, хуучин хувцсаа өмсөж, гэртээ ирээд ах нараа хүлээлээ. Ах нар нь ууртай, нүдэндээ атаа жөтөө гялалзуулан ирцгээлээ. Хеверикээс инээдмээр:

	— Өнөөдрийн тэр тэнгэрийн тавдугаар шатанд гардаг чинь чи юу? гэж асуув.

	— Тэгэлгүй яах вэ. Надаас өөр хэн байх вэ гэж Хеверик хариулав. Тэгэхтэй зэрэг ах нар нь өшөөрхөн гараа зангидан давшилж загнан зодоод:

	— Юуны өмнө нусаа арч, тэнэг минь гэв.

	Хеверик «За яах вэ, ах нар минь. Маргааш өглөө та нарыг сургаж өгье» гэж бодлоо. Маргааш өглөө нь ах нараа тэмцээнд явахлаар Хеверик яарч, хар хаданд очиж: «Хар хад нээгээрэй» гэхэд Хар хад хөдлөн зайлахад агуйд нь хар халзан13 морь байхыг харлаа. Хар халзны эмээл дээр хар дээл гутал, булган малгай байлаа. Хеверик эдгээр хувцсыг өмсөөд хааных руу давхилаа. Замдаа улаан бургас цавчиж, хэсгийг багцалж авлаа. Алсаас ирж яваа хар морьтой хүнийг хурагсад харан шуугьцгааж, зам тавьж өгөв. Хеверик тэр замаар давхиж, тэнгэрийн долоодугаар шатанд гараад эргэж газартаа бууж ирээд, ах нараа ажиглаж эхлэв. Ах нараа эрж олоод бургасаараа шавхуурдаж гарав. Ах нар нь орилон хашхирч, уучлал гуйж эхлэв. Хеверик «Отгон дүүгээ битгий гомдоож, доромжлоорой мэдэв үү» гэж шавхуурдав. Тэгээд гэнэт Алтан гүнжийг харж, гайхан мэлэрч байрандаа хөдлөлгүй зогсжээ. Ийм гуа хүнийг Хеверик анх удаа л харжээ. Алтан гүнж Хеверикт бөгжөө өгч, маргааш найрт ирээрэй! гэв.

	Хеверик далавчтай морь унасан юм шиг нисэх мэт давхин буцжээ. Хар хаданд хар халзан морь, хар хувцсаа нууж хучин хувцсаа өмсөөд, гэртээ ирж, ах нараа хүлээлээ. Тэд эмээл дээрээ арайхийн сууж, хооронд хэрэлдэж, хөх няц, булуу чулуу болсон газраа барилан ирцгээж байна. Хеверик тэднээс:

	— Та нар өнөөдөр яагаад уруу царайлаад ирэв? Тэнгэрийн долоодугаар шатанд харайлган гардаг чинь та нарын дүү би шүү дээ гэв. Ах нар нь дүүгээ зодмоор байсан боловч хар морьтой хүний хэлж зандарсныг санаад чадсангүй. Маргааш өглөө нь хааныханд хүргэн болохыг хүссэн олон эрчүүд ирцгээв. Хеверик ч гэсэн очлоо.

	Алтан гүнж цагаан гэртээ сууж, түүнд зочид ээлж дараагаар орцгоож, тэр доороо л эргэн гарна. Тэднээс хэнийг ч дэргэдээ үлдээсэнгүй. Хамгийн сүүлд нь Хеверик орлоо. Алтан гүнж Хеверикийн хуруунд байгаа бөгжөө хараад, хаандаа авчраад: 

	— Миний эр болох хүн энэ гэж бүхэнд хэлэв.

	Хааны бараа бологчид Хеверикийг шоолж инээлдэв. Хааны ахмад хүргэн нь бусдаас гойд чанга инээж:

	— Ямар айхавтар навсгар амьтан бидэнд ураг болох гэж байна вэ, та минь гэв.

	— Энэ чинь ямар хүргэн бэ? Би ийм хүргэнтэй болно гэж даан ч бодож зүүдэлсэнгүй. Миний отгон охин ямар эрийг өөртөө сонго оо вэ? гээд хаан, — Манайхаас холхон жижиг гэр барьж, түүнд Алтан Гүнжийг Хевериктэй нь суулга гэж тушаав! Тэгээд нэлээд болсны дараа хаан гурван хүргэнээ дуудаж:

	— Газар дэлхийн хязгаарт явж, надад алтан буга олж ир! гэж тушаав. Ахмад хүргэд нь тэр доороо морь эмээллэж, алс газрыг зорин давхив. 

	Хеверик хаанд:

	— Надад унах морь үгүй учраас хол газар яаж явах вэ, харин жараахай шүүж, цагаан төмс түүе гэж Хеверик айлтгав. Хаан уурлаж, гүнж ийм эртэй болсондоо ичиж гашуудан гунив. Хеверик нууцаар шар хадандаа очиж, шар халзнаа унаж, шар хувцсаа өмсөөд, алс газрыг зорин давхилаа. Хеверик тэндээс алтан буга барьж авав. Буцаж яваад хааны ахмад хүргэнтэй уулзав. Тэд галын дэргэд сууцгааж, гутлынхаа занг шарж идэцгээж байв. Хеверик, тэднийг танихгүй хүн болж

	— Аль газраас яваа хүмүүс вэ? Нутаг хаана вэ? гэж асуув. 

	— Бид Хурмаст хааны хүргэд, хаан маань алтан буга олж ир гэж явуулсан. Бид алтан бугыг удаан л эрлээ. Тэгээд хоолоо дууслаа. Морьд маань туржээ. Бид чамтай уулзсан минь их сайн боллоо. Алтан бугаа бидэнд өгөөч гэхэд:

	— Та нар алтан бугын минь оронд надад юу өгөх вэ? гэж Хеверик асуув. Тэд, алтан бугын чинь оронд их эд хөрөнгө олон мал өгье гэсэн боловч Хеверик зөвшөөрсөнгүй. Харин: 

	— Хөлийнхөө хурууг цавчиж өгсөн хүнд л өгнө гэв. Тэгэхэд Ахмад хүргэн нь хөлийнхөө хурууг цавчиж Хеверикт өгөв, Хеверик хурууг нь алчуурт боогоод, шар хадандаа ирж, морь, хувцсаа хадгалж, хуучин хувцсаа өмсөөд, жараахай шүүж, сарнайгаа яаран түүж эхлэв. Гэртээ эргэж ирэхэд нь Алтан гүнж зэмлэж:

	— Хеверик чи залхуу юм. Чамайг жараахай шүүж, цагаан төмс түүж байхад ахмад хүргэн алтан буга олж иржээ гэхэд нь:

	— Алтан бугыг ахмад хүргэн олж бариа юу, Хеверик бариа юу гэдэг л мэдэгдээгүй байна шүү гэж гэргийдээ хариулав. 

	Ингэж нэлээд хугацаа өнгөрсний дараа хаан гурван хүргэнээ дахин дуудаж:

	— Та нар алс газар явцгааж, алтан цаа олж ирцгээ гэхэд ахмад хүргэд нь доороо л морьдоо эмээллэж, алсыг зорин давхицгаалаа. Харин Хеверик хүргэн эвшээж, хаандаа

	— Надад ч ямар хол газар явах морь байх биш дээ. Жараахайгаа шүүж, цагаан төмс түүе дээ гэв.

	Хаан уурлаж, Алтан гүнж ичсэндээ уйллаа. Хеверик нууцаар хүрэн хадандаа очиж, хүрэн халзнаа унаж, хүрэн хувцсаа өмсөөд алсыг зорин давхилаа, Хеверик тэндээс алтан цаа бариад буцах замдаа ахмад хүргэдтэй уулзав. 

	Тэд унтарч байгаа галын дэргэд сууцгааж хоол дууссан, газрын хязгаар харагдахгүй л байна гэж гашуудаж байлаа. Тэд алтан цаа хөтөлсөн, морьтой хүнийг хараад баярлацгааж, алтан цаагаа өгөөч, оронд нь их эд хөрөнгө олон мал өгье гэцгээв. Хеверик хүү

	— Алтан цаагаа хөлийнхөө хурууг цавчиж өгсөн хүнд л өгнө гэв. Тэгэхэд нь дунд хүргэн хөлийнхөө хурууг цавчиж өгөв. Хеверик тэр хурууг нь алчууртаа боож, Хүрэн хадандаа ирж, морь, хувцсаа хадгалж, хуучин хувцсаа өмсөөд яаран жараахай шүүж, сарнайгаа түүгээд гэртээ ирэхэд нь Алтан гүнж, түүнийг

	— Ээ, ажилгүй амьтан. Чамайг жараахай шүүж, цагаан төмс түүж байхад дунд хүргэн алтан цаа олж иржээ гэж зэмлэв. 

	— Алтан цааг би барьсан юм уу, дунд хүргэн барьсан юм уу, мэдэгдээгүй л байна гэж Хеверик хариулаад бөх гэгчээр унтжээ. Нэлээд хугацаа өнгөрсний дараа хаан гурван хүргэнээ дуудаж: 

	— Алс газар явцгааж, алтан морь олж ирцгээ! Дараа нь би та нарт эд хөрөнгө, мал сүргээ хувааж өгнө гэв. Ахмад хүргэд нь мөн л тэр доороо алсыг зорин давхицгаалаа. Хүргэн Хеверик эвшээж:

	— Надад байсангүй, та надад морь хайрлаагүй болохлоор би юугаар алс газар явах вэ? Харин жараахай шүүж, цагаан төмс түүхээс өөр яах вэ дээ гэв. Хаан урьдынхаасаа улам илүү уурлаж, Алтан гүнж урьдынхаасаа улам илүү гашуудаж гуньхран уйллаа. Хеверик нууцаар хар хадандаа очиж хувцсаа сольж, Хар халзнаа унаж, алтан морь барихаар алсыг зорин давхилаа. 

	Дэлхийн хязгаарт давхин хүрч усны дэргэд нуугдав. Удтал хүлээсний дараа нэг алтан морь ус уухаар ирэхэд нь Хеверик түүнийг бугуйлдан барьж гэрийн зүг давхив. Буцах замдаа ахмад хүргэдтэй уулзав. Тэд унтарч байгаа галын дэргэд сууцгааж, хаан хэнд маань илүү хөрөнгө мал өгөх вэ? гэж маргацгааж байлаа. Тэд алтан морь хөтөлсөн хар морьтой хүнийг хараад баярлацгаав. Тэд алтан морины төлөө бүх хуруугаа цавчиж өгөхөд бэлэн байлаа, Гэвч Хеверик: 

	— Алтан морио та нарт өгөхгүй, өөрөө хаанд аваачиж өгнө гэхэд ахмад хүргэд уурлацгааж, Хеверикийг сүрдүүлэн занасан боловч тэдний гуйлтыг хэрэгссэнгүй. Хеверик Хар хадандаа морио, хувцсаа хадгалаад, хуучин хувцсаа өмсөж алтан морио хаанд аваачиж барив. Гэтэл ахмад хүргэд нь хаанд:

	— Хеверик биднээс алтан морийг хулгайлж авсан мэтээр гүтгэн гомдол мэдүүлжээ. Хаан отгон хүргэнээ шүүхэд өгч, бараа бологчдоо цуглуулан:

	— Миний тушаалыг гурван удаа биелүүлээгүй мөртөө бас ахмад хүргэдийн минь алтан морийг яаж зүрхлэн хулгайлав. Чиний толгойг авах хэрэгтэй боллоо гэв.

	Хеверик энэ үгнээс айж сандарсангүй, харин тайвнаар:

	— Малыг алахын өмнө цусыг нь авдаг. Хүнийг алахын өмнө өчгийг нь авдаг гэв.

	— За тэгвэл чиний сүүлчийн үгийг сонсъё, хэл гэв.

	— Алтан бугыг Хеверик би барьснаас биш, ахмад хүргэн бариагүй. Бугын оронд хөлийнхөө хурууг надад өгсөн шүү дээ гэхэд

	— Энэ үнэн үү? гэж ахмад хүргэдээс хаан асуув.

	— Худал гэж ахмад хүргэн хашхирав. 

	— Тэгвэл гутлаа тайл гэж хаан тушаав. Ахмад хүргэнийг гутлаа тайлахад нэг хуруу нь үгүй байхыг бүгдээрээ харцгаав.

	— Би анд явж байгаад өөрөө харвачихсан юм гэж батлахыг оролдов. Тэгэхэд нь Хеверик алчуураа дэлгэж, хурууг нь гаргав. Ахмад хүргэний дутуу хуруу нь үнэхээр байхыг бүгдээрээ харцгаалаа.

	— Алтан цааг ч Хеверик би барьснаас биш, дунд хүргэн бариагүй шүү. Цааны оронд хөлийнхөө хурууг бас над өгсөн гэв.

	— Энэ үнэн үү? гэж хаан, дунд хүргэнээсээ асуув.

	Дунд хүргэн “Худлаа!” гэж хашхирав.

	— Гутлаа тайл гэж хаан тушаав. Гутлаа тайлахад нь хөлийн нэг хуруу дутуу байхыг бүгдээрээ харцгаав. Дунд хүргэн дутуу хуруугаа өөр шалтгаанаар булзааруулахыг оролдсон боловч Хеверик өөр алчуур задалж дунд хүргэний дутуу хурууг гаргав.

	Энэ учраас ахмад хүргэд шившгээ хутгаж, хааныхаас хөөгдөв. Хаан отгон хүргэндээ эд хөрөнгө, мал сүрэг өглөө. Хеверик шар хадандаа очиж шар халзан морио, шар хувцас, булган малгайгаа ахмад ахдаа өгөв. Дараа нь хүрэн хадандаа очиж, хүрэн халзан морио, хүрэн хувцсаа бага ахдаа өгөв. Тэгээд хар хадандаа очиж, хар халзан морио унаж, хар дээл, хар гутал, хар булган малгайгаа өмсөж гэртээ ирэв. Алтан гүнж үүнийг хараад 

	— Би чамайг залхуу юм, ажилгүй юм гэж дэмий хэлжээ гэж буруугаа хүлээлээ. 

	Хеверик гэргийгээ уучлав. Ингээд тэд урт насалж, удаан жаргаж, үлгэрт үлджээ. Би ч та нартаа ирсэн юм.

	 


АЛТАН ШУВУУХАЙ

	Эрт урьд цагт эмгэн өвгөн хоёр байжээ. Нэг удаа өвгөн нь ойд түлээ авахаар явжээ. Ойд очоод нэг сайхан өндөр модыг сонгож, сүхээ далайн цавчих гэтэл гэнэт модны хонгилоос алтан шувуухай гарч ирээд:

	— Өвгөн гуай миний модыг битгий цавчаач! гэж хүний хэлээр өгүүлэв. Өвгөн, сүхээ газар алдах шахаж гайхав. Тэгээд шувуухайн хүслийг биелүүлмээр боловч зөрж, модыг цавчиж эхлэв. Шувуухай урьдынхаасаа улам илүү гуйж мөргөн, таны хүссэн бүгдийг биелүүлье модыг минь бүү цавчаач дээ гэж гуйв. Өвгөн зөвшөөрч:

	— Манайд түлээ аваачиж өг гэв.

	— За тэгье. Танайх түлээтэй болно гэв. Өвгөн гэртээ буцаж ирвэл эмгэн нь яасан залхуу юм бэ. Түлээгүй байхад хоосон ирдэг чинь юу билээ гэж зэмлэв. Өвгөн, алтан шувуухайн тухай эмгэндээ ярив. Маргааш нь өвгөн эмгэн хоёр хуучин гэрийн нь эргэн тойрон зөндөө түлээ бий болсныг харлаа.

	Өвгөн гайхан, дахиад л сүхээ бүсэндээ хавчуулж, ойд өнөөх өндөр модонд очоод модыг сүхээрээ цохив. Модны хонгилоос алтан шувуухай гарч ирээд

	— Өвгөн гуай танд юу хэрэгтэй вэ? гэж асуув. 

	— Надад цагаан гэр барьж өг гэв.

	— За болно. Та цагаан гэртэй болно гээд хонгилдоо оров.

	Өвгөн гэртээ буцаж ирэв. Маргааш өглөө нь өвгөн эмгэн хоёр янз бүрийн сайхан хувцас, хоол дүүрэн, том цагаан гэрт байж байлаа. Өвгөн амттанаас ханаж цадталаа ууж идээд дахиад л ойд очоод бас л өнөөх өндөр модыг цохивол хонгилоос нь алтан шувуухай гарч ирээд:

	— Өвгөн гуай танд юу хэрэгтэй вэ? гэв.

	— Би цагаан зүсний малтай болох юм сан гэж хэлэв. 

	— Болно оо. Та цагаан зүсний малтай болно гээд хонгилдоо оров. Өвгөн, гэртээ буцаж ирэв. Өвгөн эмгэн хоёр маргааш өглөө сэрвэл гэрийн нь эргэн тойрон цагаан зүсний олон малтай болсон байлаа. Өвгөн, эмгэнтэйгээ өдөржингөө малаа тоолоод, гүйцэд тоолж ч чадсангүй. Өвгөн эмгэнээсээ:

	— Алтан шувуухайгаас өөр юу гуйх вэ? гэж асуув.

	— Битгий шунахайраад бай! Бидний амьдралд хүрэлцээтэй боллоо гэж эмгэн нь өвгөндөө хэлэв.

	— Энэ муу эмгэн, өөрийнхөө жаргалаас татгалзаж байна уу? Би хаан болж, чи хатан болохгүй юу!

	— Чи хуучнаа санаач! Ингэж тэнэглэж яаж болох вэ! гэж эмгэн нь хэлэв.

	Өвгөн нь эмгэнийхээ зөвлөгөөг сонсолгүй яарч, ойд очоод, өнөөх өндөр модыг цохив. Өнөөх алтан шувуухай нь гарч ирсэнгүй. Өвгөн, модыг улам чанга цохивч алтан шувуухай алга л байлаа. Гуравдугаар удаа өвгөн байдаг чадлаараа модыг цохиж, арай л хугалсангүй. Тэгээд шувуухайг дуудав. Гэсэн ч энэ бүгд нь тус болсонгүй. Өвгөн ихэд уурлаж, тэр модыг унагаж, хонгилыг уудлан үзвэл тэнд шувуухай байсангүй.

	Өвгөн буцаж ирээд, эмгэндээ хэлэхэд эмгэн нь шунахай өвгөнөө удтал загнажээ. Маргааш өглөө нь өвгөн сэрээд харвал өнөөх хуучин муу цоорхой хар гэртээ байж байжээ.


ИЛЖГЭН ЧИХТ ХААН

	Эрт урьд цагт Тере-Холь14 гэдэг нуурын дунд нэг арал дээр том орд байдаг байжээ. Тэр ордонд харгис зожиг хаан, хатантайгаа суудаг байжээ. Хааны энэ орд уужим боловч хоосон шахуу юм санжээ. Харин энэ арал дээр хааны эр эм хоёр зарц, залуу хүүтэйгээ байдаг санжээ. Хаан байсхийгээд л арлаа орхиж харьяат айлуудаараа явж, шүүж таслах ажил хийдэг байжээ.

	Хааны зарц үсчин залуу хүү өдөржингөө арал дээр ганцаархнаа үлдэж үхэх шахтлаа айх боловч арлыг хүнгүй орхих нь цаазтай байлаа. Хаан илжгэн чихээ шовгор малгайдаа олноос нууж явдгийг ганцхан л энэ залуу мэддэг байжээ. Хаан малгайгаа авах, үс сахлаа хусахыг ганцхан л энэ залууд зөвшөөрчээ. Энэ залуу өдөржингөө ганцаараа улиангар модны доор сууж, гунигтай дуу дуулна. Арал дээр сүрэг шувуу нисэн ирж, хөгжилтэй жиргэхийг сонсдог байлаа. Загас эрэг рүүгээ цовоолог самарч тоглохыг сонирхон харна. 

	Нэг удаа хааныг арлаа орхиж явахад залуу, төрөлх нутгийнхаа айл хунараар очих юм сан гэж тэсвэрлэшгүй уйтгарлан гуньжээ. Залуу, ногоон дээр унаж, 

	— Илжгэн чихтэй хаан чи хараал идэж яв! гэж хашхирав. Гэтэл улиангар модны навчис «Илжгэн чихт хаан» гэж шивгэнэх шиг болов. Тэр үгийг салхи «Илжгэн чихт хаан» гэж давтан шуугиулав. Бас нуурын долгио «Илжгэн чихт хаан» гэж шуугиулав. 

	Залуу айж: 

	— Дуугүй байгаач! Хаан хэрвээ сонсвол намайг ална гэж гуйв. Гэвч шивгэнээн, шуугиан зогссонгүй, харин улам чангаар «Илжгэн чихт хаан» гэж бүх арлаар түгээлээ. Залуу улам айж нуурт оров. Нуурт удтал сэлээд, цуцан ядарч, усны ёроол руу уналаа. Гэвч түүн рүү хоёр том цурхай ирж туслан, нуурын цаад эрэг дээр гаргалаа. Залуу хөгжилтэйгөөр «Илжгэн чихт хаан», «Илжгэн чихт хаан» гэж дуулав. Энэ дууны үгийг уул, ой, тал давтан цуурайтуулав.

	Хаан аралдаа ирээд хуучин улиангар мод «Илжгэн чихт хаан» гэж шивгэнэж байхыг сонсов.

	Хаан уурлаж, залууг дуудаж ир гэв. Гэвч түүнийг хаанаас ч олсонгүй. Хаан, үсчингээ зугтааж усанд сэлээд, нуурт живж үхжээ гэж боджээ. Энэ нуурт одоо хүртэл сэлж, цаад эрэгт нь хүрсэн хүн гараагүй юм санжээ. Хаан хуучин улиангар модыг цавчиж, үгүй хий! гэж тушаасан боловч санаа нь амарсангүй. Мөн дахиад л «Илжгэн чихт хаан» гэж ногоо шивнэж, шувуу жиргэж байлаа. Хаан галзуурч, арал дээгүүр яаран, цэцэг гишгэлж, шувууны үүр устгаж явлаа. Хааныг эрэг дээр том цагаан гэрт авчирлаа. Хаан ухаан ороод, нууцаа цаашид яаж хадгалж байя даа гэж бодож эхлэв. Хаан харьяат иргэдээ цуглуулж, арал дээр ирж болохгүй гэж маш чандлан цаазлав. Тэгээд:

	— Арал дээр догшин чөтгөртэй болсон гэж олныг айлгав. 

	Нэг удаа уулнаас гөрөөчин бууж ирээд, бүх ой тайгад янз бүрийн дуугаар «Илжгэн чихт хаан» гэж давтан дуудсаар байдаг боллоо гэж ярьцгаалаа. Энэ яриа гэрээс гэрт хүрээд бүр хааны сонорт хүрчээ. Хаан залуу үсчнээ амьд байгааг ойлгож миний нууц эрт орой алин боловч мэдэгдэх нь дамжиггүй боллоо гээд, ард иргэдээ цуглуулж, шовгор торгон малгайгаа тайллаа.

	Хааны илжгэн чихийг бүгдээрээ хараад, ардууд шуугилдав. Тэр дундаас нэг өвгөн урагш гарч хаанд:

	— Чи чонон санаатай, илжгэн чихтэй юм байна. Чи манай хаан байж болохгүй тонил гэв. Илжгэн чихт хааныг ардууд ингэж хөөжээ.

	Эрт цагийн энэ явдлыг гагцхүү маш хөгширсөн хоёр цурхай л мэдэх боловч хэнд ч хэлж чадсангүй. Харин салхи салхилсан цагт, Тере-Холь нуурын долгио цалгихдаа «Илжгэн чихт хаан» «Илжгэн чихт хаан» гэж шуугьдаг байжээ.

	 

	
ЦЭЦЭН ШАР ШУВУУ

	Ууртай түрэмгий авгайтай, шувуудын хаан байжээ. Авгай нь хүссэн бүрийгээ хийж байхад нь хаан дуугарах ч эрхгүй байлаа. Харгис түрэмгий энэ авгай шувууны мах идмээр санагджээ. Хатныхаа энэ хүслийг биелүүл гэж хаан тушаажээ.

	Янз бүрийн шувууны махыг амсаж үзэвч энэ нь бас л багадаад:

	— Би шар шувууны махыг л амсаж үзмээр байна гэж нөхөртөө хэлэв. Хаан, хурдан харцагыг, шар шувууг агнаж авчруулахаар явуулжээ.

	Харцага, шар шувууг эрж олоод, хааны тушаалыг дамжуулж: 

	— Чамайг хаан дуудаж байна. Хатан нь чиний махыг амсаж үзэх гэнэ ээ гэв. Шар шувуу ийм мэдээг сонсоод, бодож бодож:

	— Би өдөр юу ч хардаггүй учраас нисэж чаддаггүй. Чи явж бай, би, хаанд шөнө очъё гэв.

	Харцага нисэж хаанд ирээд, шар шувууны хэлснийг айлтгав. Тэгээд шөнө ч өнгөрлөө, бас өдөр ч өнгөрлөө. Гэвч шар шувуу үгүй л байлаа. Хатан уурлаж, хааныгаа:

	— Чиний, шувууны хаан чинь аль вэ? Шар шувуу ирэхгүй л байна шүү дээ. Би түүний махыг хэдийд амсах юм бэ? гэж үглэв.

	— Одоохон, одоохон, одоо шөнө болмогц л ирнэ гэж авгайдаа хариулав. Шөнө ч боллоо, шөнө ч өнгөрлөө. Шар шувуу үзэгдэхгүй л байлаа. Хааныхан сандарч бачимдав. Шувуун зарц нар, харгис хатны нүдэнд тогтоогоогүй цагт үзэгдвэл тоншуулна гэж гонгинолдон айцгааж байлаа.

	Гурав дахь шөнийн дуусгалаар шар шувуу хаанд хүрч ирэв. Учиргүй уурласан хаан:

	— Дүрэлгэр том нүдэт чамайг би хэдийд ир гэлээ, чи яагаад ингэж удав? гэж асуув.

	— Нэгдүгээр шөнө нь би их цуглаанд орчоод ирж чадсангүй хаан минь гэв.

	— Цуглаан гэдэг чинь юу бил ээ, тэнд чинь юу болсон юм бэ? гэж хаан сонирхов. 

	— Их салхины дараа унасан мод олон байдаг уу, унаагүй мод олон байдаг уу? гэж маргацгаасан.

	— Ямар нь олон байдаг юм бэ? гэж үргэлжлэн сонирхов. 

	— Унасан мод нь олон байдаг, хаан минь.

	— Яагаад унасан мод нь олон байдаг юм бэ?

	— Яагаад гэвэл салхи олонх модыг гулзайлган бөхийлгөдөг учраас эднийг унасан модонд тооцоод олон гэдэг юм, хаан минь. 

	— За тийм байж, тэгвэл чи хоёрдугаар шөнө яагаад ирээгүй вэ?

	— Бас нэг их цуглаан намайг саатуулсан юм, хаан минь. 

	— Тэнд бас юуны тухай маргасан юм бэ? гэж дахин сонирхов.

	— Жилд өдөр олон уу, шөнө олон уу гэж маргасан. Жилд шөнө олон гэж шийдсэн.

	— Яагаад шөнө олон байдаг юм бэ?

	— Яагаад гэвэл бүрхэг өдөр нар харагддаггүй болохлоор бүрхэг өдрийг шөнөд тооцоод шөнө нь олон юм даа, хаан минь.

	— За тийм байж, тэгвэл гуравдугаар шөнө чи хаа байсан бэ?

	— Танайхны ойролцоо бас нэг цуглаан болж, тэнд саатаад ирж чадсангүй хаан минь.

	— Тэнд юуны тухай ярилцаж, маргасан юм бэ? гэж хаан сонирхов.

	— Ертөнц дээр эр хүн олон уу, эм хүн олон уу? гэж маргаад эм хүн олон гэж шийдлээ.

	— Яагаад эмэгтэй нь олон байдаг бил ээ? гэж хаан сонирхлоо. 

	— Яагаад гэвэл эмдээ захирагдсан эрийг эм хүнд тооцдог учраас эм нь олон юм даа, хаан минь.

	— Тэгвэл энэ чинь хаанд бас холбогдох уу?

	— Холбогдоно оо, хаан минь гэж шар шувуу жирийн байдлаар хариулаад, дуулгавартайгаар аяга шиг дугуй нүдээ анилаа. 

	Хаан шуухинан бодож: «Би ер нь хатандаа дэмий л захирагдаж, олон шувууг хяджээ» гэж шийдээд, хатандаа амсуулахаар шувуу алахыг хориглолоо. Шувууд баярлацгааж, ухаант шар шувуунд талархацгаалаа.


ШУВУУ ЯАГААД ЯРЬДАГГҮЙ ВЭ? 

	Энэ үйл явдал бол шувуу, хүний хэлийг мэддэг байсан цагт болсон юм. Дарбайт уулын дээр нэг бүргэд амьдардаг байжээ. Нэг удаа энэ бүргэд уулын оргил дээр өлсөн сууж, тарвага нүхнээсээ гарч байна уу гэж харуулдаж байжээ. Тэгээд хүслээ хүлээсээр наранд нозоорч унтжээ. Харин далавчийн чимээгээр сэрэв. Тэгсэн чинь том бор харцага, тарвага шүүрч аваад, ойрх толгой дээр тоншиж эхлэв. Бүргэдийн эгдүү нь хүрч, харцага руу нисэж очоод, арай л дайрчихсангүй.

	Харцага айсан ч үгүй:

	— Бүргэд чи юунд өрвөлзөөд байна? Хэрвээ хүсэж байгаа бол хэсэг мах эелдгээр гуйхгүй юу гэв.

	— Чиний зочлол надад хэрэггүй гээд ихэрхэг дүр үзүүлэвч хомхойрсон нүдээ тарваганаас салгасангүйгээр, — Зөвхөн л харах гэсэн юм. Чи чинь яагаад ингэж үхсэн тарвагыг идэж байдаг бил ээ? гэв.

	— Чи тэгвэл яагаад өдөржингөө тарвага сахисан юм бэ? Энэ чинь үхсэн тарвага гэж үү?

	— Би тарвага сахиагүй, харин нэг нүдээрээ бор гөрөөс, нөгөө нүдээрээ туулай харж байсан юм. Чи харин бор гөрөөс, туулайн махыг энэ насандаа амсаагүй биз дээ. Тарваганыхаа махыг бээгээгүй дээр нь ид. Тэгээд дуугүй бай гэв.

	 

	[image: Image]

	 

	Ингэж харцага, бүргэд хоёр сүрхий маргалдав. Бүх шувуу шуугин нисэцгээж, маргааныг таслах шувуудын хааныг сонгохоор шийджээ. Шувууд хашхиралдан шуугилдаж, шувуу бүхэн л хаан болохыг хүснэ. Бүргэд урагш гарч:

	— Би та нарын хаан байх ёстой. Тэнгэрт надаас дээш хэн ч нисдэггүй гэв.

	— Ийм хаан бидэнд хэрэггүй. Чи их бардам зантай, авиршгүй хаданд ганцаараа амьдардаг гэж шувууд нэг дуугаар татгалзав. Сарьсан багваахай урагш гарч:

	— Би та нарын хаан болъё. Миний далавч та нарынхтай адил өд биш, арьс. Миний чих холыг сонсдог гэв. Хөх хөхөө сагсалзаж:

	— Сарьсан багваахай ч хаан болж болохгүй. Өөрөө бидэнд би шувуу, бас араатан гэж байна. Шөнөжин нисэж, биднийг унтуулдаггүй. Би юу ч гэсэн хөхөө. Миний уянгат дууллаар газар дэлхий хаврын ногоон торгоор хучигддаг. Та нар над шиг хааныг олохгүй гэв.

	Том жижиг шувууд далавчаа дэвж

	— Хөхөө, бидний хаан байж болохгүй. Хөхөө өндгөө дардаггүй шүү дээ гэв.

	Шувуу бүхэн л хаан болох гэж их маргалаа. Ингэж шувуудын цуглаан удаан шуугилдав. Илбэчин хөгшин хэрээ өндөр хуш дээр суугаад маргааныг сонсож сонсож: 

	— Үг хэлээ ололдож чадахгүй бол ярилцаад яах вэ! Цөмөөрөө л хаан болохыг хүсэж байна. Энэ учраас хаангүйгээр дур дураараа чөлөөтэй амьдарцгаая. Илбэчин хэрээний ингэж хэлэнгүүт шувуунууд ярьж чадахаа байцгаасан юм.


ЗАЛХУУЧ УУЛЬ

	Ногоон ойд нэг ууль амьдардаг байжээ. Тэр ууль залхуугаас залхуу юм санжээ. Жишээ нь энэ ууль нэг модноос нөгөө мод руу нисэхийг залхуурдаг байлаа. Тэгээд нэг дулаан өдөр шинэс модон дээр сууж байлаа. Тэгтэл түүн рүү алаг тоншуул нисэн ирээд мод тоншжээ.

	Ууль сэрж, үнгэгдсэн далавчаа сэгсрэн үүргэлэнгүй дуугаар:

	— Тоншуул чи яагаад тожгонуулаад унтуулахгүй байна?

	— Чи харахгүй байна уу? гэж шар будааны үр шиг нүдээрээ гайхсан байдлаар уулийг харж, — Би хоолоо идэж байна гэв.

	— Чамд өөр газар олдохгүй байна уу? Эндээс зайл! гэж тоншуулд хэлэв.

	— Цөм л ажиллаж байхад ганц чи л унтаж байх юм. Ядаж үүрээ ч бариасай даа гээд нисэн одов. 

	Ууль таатайхан сууж унттал бас л нэг чимээ сонслоо. Баруун нүдээ нээж харвал нэг шаазгай шинэсэн дээр нисэн ирж яг чихэн дээр дуржигнаж байв. 

	Ууль шаазгай руу хашхирвал шаазгай айсангүй цовоо 

	— Чи яагаад дандаа унтаж байдаг юм бэ? Эргэн тойрон хараач, цөм л өөрсдийнхөө ажлаар оролдож, зарим нь дэгдээхэйгээ хооллож, зарим нь үүрээ барьж байна гээд шаазгай, уулийн хариу хэлэхийг хүлээлгүй ойн сониныг цуглуулахаар цааш нисэв.

	Ууль дахиад л үүргэлтэл гэнэт түүний толгой дээр хэн нэг нь нисэж байгаа сонсогдов. Зүүн нүдээ нээж харвал жижиг задууль бялзуухай улиангар модны унгарилыг үүрэндээ цуглуулж байлаа. Шувууд эргэн тойрон өөдөө сөөргөө нисэцгээж, дэвхрэг жингэнэн, дэлэнч шунгинаж байлаа. Ингэж амьтан бүхэн ажиллаж байхад ганцаараа л унтаж байх нь уульд ичгэвтэр санагдсан тул маргаашаас эхлэн үүрээ барихаар шийдлээ. Шөнө боллоо. Тэр шөнө их хүйтэн боллоо. Ууль чичрэн дагжиж, далавчаараа биеэ гайгүй л хавчлаа. Задууль бялзуухай үүрээ дулаалж байсныг бодоод тэр бялзуухай ямар сайхан дулаахан унтаж байгаа бол, тийм сайхан дулаахан унтах юм сан гэж бодогдлоо. Энэ хүйтэн шөнө нь бас барагдахгүй уртыг нь яана аа. Тэнгэрийн үй түмэн оддын, хүйтэнд зэвхийрэхийг харсаар нүд нь хүртэл даарлаа. Ууль үүр цайхыг шөнөжин хүлээж чичирлээ. Тэгж, тэгж арай гэж нар гарч, ээж эхэллээ.

	Нарны дулаан илчинд тэнхэл алдран, бөх гэгчээр унтчихлаа. Ингэж өдөр шөнө ээлжилсээр байвч ууль гуай залхуудаа баригдан, үүр ч барьсангүй.

	 

	
ГУРИАТСАН ЧОНО

	Энэ хэрэг бол тэхийн эвэр тэнгэрт тулж, тэмээний сүүл газар чирэгдэж байсан тэр цагт л болсон юм даа. Нэг хазгар хөх чоно байжээ. Тэр бээр олон хоног юм олж идэхгүй чих нь алчуур шиг дэлбэгэнэн буужээ. Тэгээд энэ чоно айлын нутгаас хатсан яс олохоос л өөр юмгүй байжээ. Шөнөдөө зэвүүн ульж, өдөртөө наранд хэвтэж, бүлээн цус, тарган махны хүсэл болно.

	Нэг удаа хоол эрж, талд яваад, өндөр хадан дээр тарган ишиг, ногоо тайвнаар зулгааж байгааг харлаа. Хазгар чоно, түүнийг лавтай сайн харж байвч өлссөнөөс ингэж харагдаж байж магадгүй гэж нүдэндээ итгэсэнгүй. Хадны цаагуур нуугдаж, ойртон, ишигний байгаа хад руу мяраан гэтэж эхлэв.

	Гэвч соргог ишиг тэр доороо анир чимээ сонсож, хадны бүр оргилд гарчхаад доогтойхон харж, эврээ хаданд хангинатал билүүдлээ.

	Гуриатсан чонын баяр унтарч, өлсгөлөнтэй нүд нь өвдөх шиг боллоо. Чоно тээр доороос:

	— Хүүе, ишиг ээ! Гуянаасаа мах огтолж өгөхгүй бол чамайг юу ч үгүй идчихнэ шүү гэв.

	Ишиг «муу доголон золиг юу хүсэж байна» гэж бодоод:

	— Би ч чамд хэсэг мах огтолж өгөх юм сан. Даанч огтлох хутга алга л даа. Чи Донгуулд очиж хутга гуйгаад ир гэв. 

	Чоно Донгуулд гүйж очоод:

	— Донгуул аа, ишиг над гуянаасаа огтолж өгнө гэсэн юм. Гэтэл хутга алга. Найз минь хутгаа өгөөч! гэхэд, Донгуул

	— Хутга ч байна л даа. Хутга маань даанч мохоо байна. Ингэхлээр Чалдайгаас билүү гуйгаад ир гэв. 

	Чоно Чалдайд очоод:

	— Чалдай, над, ишиг гуянаасаа огтолж өгнө гэсэн юм. Гэтэл хутга байвч мохоо юм. Чи билүүгээ өгөөч гэв. Чалдай, 

	— Билүү байх нь байна. Гагцхүү маш хүнд. Тэгэхлээр Чаннагаас чаргыг нь гуйгаад ир гэв.

	— Чаннаг, над, ишиг гуянаасаа огтолж өгнө гэсэн юм. Гэтэл хутга байдаггүй. Донгуулд хутга байвч хутга нь мохоо юм. Чалдайд билүү байвч хүнд, тэр билүүг аваачих чарга хэрэгтэй тул найздаа чаргаа өгөөч гэв. Чаннаг

	— Чарга ч байна л даа. Чарга өөрөө явдаггүй болохлоор Күлдүүгийн морийг гуйгаад ир гэв. Чоно мацсаар Күлдүүд очоод 

	— Күлдүү, надад ишиг, гуянаасаа өгнө гэсэн юм. Хутга байдаггүй. Донгуулд хутга байвч мохоо. Чалдайд билүү байвч хүнд, Чаннагт чарга байвч морьгүй, тэгэхлээр чи надад морио өгөөч, найз минь гэв.

	Күлдүү 

	— Морь байх нь байна. Бугуйлгүй болохлоор яаж барих вэ? Алдайгаас бугуйл гуйгаад ир гэв. 

	Чоно цуцаж, мацсаар Алдайд очоод

	— Алдай, ишиг, надад гуянаасаа огтолж өгөх гэсэн юм. Гэтэл хутга байдаггүй. Донгуульд хутга байвч мохоо, Чалдайд билүү байвч хүнд, Чаннагт чарга байвч морьгүй, Күлдүүд морь байвч бугуйлгүй, тиймийн тул Алдай минь бугуйлаа өгөөч найз минь гэв. Алдай

	— Над бугуйл бий. Гагцхүү бугуйл минь цоожтой хайрцагт байдаг. Түлхүүр нь ойн эзнийд байдаг тул ойн эзнээс түлхүүр гуйгаад ир гэв. 

	Чоно ойн эзэн рүү ойртов. Ойн эзэн шаламгай анчин залуу ойд буутай хэсэж явдаг юм санжээ. Ойн эзэн чоныг хараад: 

	— Дээрэмчин чи яагаад өөрөө над руу ирдэг бил ээ? гэж асуугаад буугаа гавшгайлан шүүрч хөллөөд анхныхаа буудалтаар доор нь аллаа. Ууланд буун дууны дуулиа хадав. 

	Ишиг өдөржингөө ногоогоо зулгааж, наранд хэвтсээр байв. Ер нь ишиг, чононд хүн юу ч өгөхгүй гэдгийг мэдэж байсан билээ.


ХАНДГАЙН ХОНШООР ЯАГААД УНЖУУ БОЛСОН БЭ?

	Нэг удаа хандгай ойн үхэр огдой хоёр маргажээ. Үхэр огдой:

	— Зуныг хоёр дахин уртасгах юм сан гэхэд хандгай татгалзаж:

	— Үгүй, би зуныг таашаадаггүй, зун бол шумуул, дэлэнчтэй, их халуун болдог тул зун байхгүй л байвал сайн юм сан. Тэгвэл их сайхан шүү гэхэд үхэр огдой:

	— Ямагт л өвөл байвал чамайг цас дарна. Тэгэхэд чи хурдан явж ч чадахгүй, хүн чамайг ална шүү дээ гэж хэлэв.

	— Пөөх, чи ёстой хэрэггүй амьтан юм. Намайг бас ална гэнэ ээ гэж хандгай эгдүүцэн дайрав.

	Үхэр огдой арай гэж мултран нүхэндээ оров. Харин үхэр огдойн сүүл хандгайн туурайд үлджээ. Хандгай ууртайгаар хоншоороо төмбийлгөж, хошуугаа сунгаж, нүхийг ширтжээ. Тэгээд түүний гарч ирэхийг хүлээлээ. Хүлээж цөхжээ. Ингэж хандгайн хошуу унжуу төмбөгөр болж, үхэр огдой нь оготор сүүлтэй болсон юм гэнэ ээ.

	 

	
ЭР НУГАС, СОЙР ХОЁР

	Эрт урьд цагт сойр, зэрлэг нугас хоёр хамт амьдардаг байжээ. Цаг хүйтэрч, зэрлэг нугас дулаан орондоо нисэхэд сойр нь түүний хойноос уйлан дагаж нисжээ. 

	Хүйтэн агаар, нулимс хоёр нь хөөрхий сойрын нүдийг хавагнуулж улайлгажээ. Үүний нь зэрлэг нугас өрөвдөж, хүзүүнээсээ хөх өд зулгааж, далавч доороосоо цагаан ноолуур авч сойроо ороон хучжээ. Тэр цагаас одоо хүртэл сойрын хүзүүнд нь яг эр нугасных шиг хөх өд, далавч доор нь цагаан өдтэй болсон юм гэнэ билээ.

	 

	
ҮНЭГ ЯАГААД УЛААН БОЛСОН БЭ? 

	Хэзээ ч юм, эрт цагт үнэг хар байжээ. Нэг удаа үнэг, гутаарь загасанд, чи бид хоёрын хэн маань хурдан юм бэ? гэж маргаад, уралдахаар шийджээ. Маргааш өглөө нь гол дээгүүр үүрийн гэгээ дөнгөж цайрахтай зэрэг гутаарь загас ах дүү нараа дуудан эргийн дагуу зогсоожээ. Гэтэл үнэг эрэг рүү гүйн ирээд

	— Эхэлье! гэв.

	Гутаарь, за гээд сэлэв. 

	Үнэг ч байдаг чадлаараа эргийн дагуу давхив. Давхиж давхиж, гутаарь маань хол явж байна, уу гэж харвал гутаарь өмнө нь сэлж байв. Үнэг давхиж, хэлээ унжуулан, арай чамай амьсгаадаж, хүрэх газартаа очтол гутаарь нь тэнд аль хэдийн ирчхээд хүлээж байгаад, уснаас гарч ирэв. Тэгээд тэр:

	— Ээ чааваас, би чамайг удаан хүлээлээ шүү гэхэд дээрэлхүү үнэг ичээд, оройноосоо өлмийгөө хүртэл улайжээ. Тэгээд тэр л улаан нь мөнхөд үлдсэн юм гэнэ дээ.


ТЭМЭЭ ЯАГААД ГУА БИШ БОЛСОН БЭ?

	Эрт цагт тэмээ хамгийн гоё сайхан амьтан байжээ. Тэмээ урт сагсгар сүүлтэй, хүчирхэг гуа эвэртэй байжээ. 

	Нэг удаа тэмээ ус уухаар гол дээр очоод цаатай уулзжээ. Цаа нь:

	— Би наадамд явж байна. Надад эврээ өгөөч гэж гуйжээ. 

	Тэмээ зөвшөөрч эврээ өгөөд, түүнийг эрэг дээр хүлээжээ. Мөн өдөр морь, тэмээтэй уулзаад:

	— Би наадамд явж байна. Надад сүүлээ өгөөч гэж гуйхад тэмээ зөвшөөрч, түүнийг бас л эрэг дээр хүлээжээ.

	Цаа, морь хоёр наадамдаа давхижээ. Тэмээ тэднийг хүлээж, өдөржингөө ус ууж, зам харсаар байлаа. Гэвч цаа, морь хоёр алга л байлаа. Цаа тэмээг хуурч, ойд очоод, талд гарахаа больжээ. Ингэж бусдын эврийг авч, өөрийн болгожээ. Морь ч гэсэн тэмээний сүүлийг хуурч авчхаад, аймхай юм шиг зугтааж, тэмээг арай л гэж хардаг болжээ. Тэмээ түүнээс хойш одоо болтол сүр жавхаагүй муухай хялангартай амьтан болжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

